
MINUTI

Il-Minuti ta’ Laqgħa Nru. 25 li saret fit-12 ta’ Ġunju 2018, ġew konfermati.

DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (Kont.)

IĊ-CHAIRPERSON (Onor. Beppe Fenech Adami): Il-wara nofsinhar it-tajjeb. Nilqagħkom għal din is-26 laqgħa ta’ dan il-Kumitat. 

Illum ix-xhud li għandu dan il-Kumitat quddiemu huwa l-Perit George Pullicino, li nitlob li jissejjaħ fil-Kamra.

Il-Perit George Pullicino daħal fil-Kamra tal-Kumitat.

IĊ-CHAIRPERSON:  Insellimlek, Perit Pullicino.  Inti ġejt mitlub biex titla’ tixhed fuq talba tar-rappreżentanti tal-Gvern fuq dan il-Kumitat. Qabel tingħata l-ġurament ninfurmak ukoll li din is-seduta qed tiġi trasmessa dirett fuq it-televiżjoni.  Għal min ma jridx jara l-futboll jista’ joqgħod jara din il-laqgħa! 

IL-PERIT GEORGE PULLICINO: Jien, George Pullicino, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Domandi? L-Onor. Alex Muscat.

ONOR. ALEX MUSCAT: Perit Pullicino, qed nassumi li segwejt id-diskussjoni li kellna għaddejja f’dan il-Kumitat fuq dan is-suġġett. Korrett?

IL-PERIT GEORGE PULLICINO: Segwejt is-seduta li fiha xehed is-Sur Ray Bezzina, u xi biċċiet minn seduti oħra. 

ONOR. ALEX MUSCAT: F’liema perjodu kont politikament responsabbli minn din l-entità?

IL-PERIT GEORGE PULLICINO: Bejn l-2003 u l-2013.

ONOR. ALEX MUSCAT: Jiġifieri għamilt għaxar snin responsabbli minn Wasteserv. F’dawk is-snin dejjem kellek il-head of secretariat li kien qed jixhed fl-aħħar seduta hawnhekk?

IL-PERIT GEORGE PULLICINO: Le, kelli persuni oħrajn, però s-Sur Bezzina kien parti mill-istaff tiegħi.

ONOR. ALEX MUSCAT: Meta kont ministru, kont iżżomm laqgħat regolari mas-Sur Bezzina, speċjalment meta sar il-kap tas-segretarjat tiegħek?

IL-PERIT GEORGE PULLICINO: Kont inżomm laqgħat kif suppost inżomm; kien ikolli weekly meetings ma’ tlieta jew erba’ persuni l-iktar importanti fis-segretarjat, imbagħad ovvjament kien ikolli laqgħat oħrajn ma’ rappreżentanti ta’ entitajiet fejn is-Sur Bezzina ġieli kien ikun preżenti. Qed ngħid “ġieli” għax ovvjament mhux neċessarjament kien jattendi dejjem hu.

ONOR. ALEX MUSCAT: Fil-Ministeru tiegħek, x’kien ir-rwol tal-head of secretariat?

IL-PERIT GEORGE PULLICINO: Qabel xejn l-irwol tiegħu huwa wieħed politiku, irid jara li l-kumplament tas-segretarjat jagħmel xogħlu u jassisti lill-ministru fil-ħteġijiet odjerni tiegħu, jiġifieri li jkun ċert li ġew ippreparati briefing notes u li jżomm kuntatt mal-entitajiet.  Finalment, bħall-ministru, huwa responsabbli biex il-wegħdiet li jkun ġie elett bihom il-Gvern jiġu mwettqa. 

ONOR. ALEX MUSCAT: Fir-rigward ta’ Wasteserv kontu tiltaqgħu regolari? Kien ikollok laqgħat kull ġimgħa? Kif kienet ir-relazzjoni tiegħek ma’ Wasteserv?

IL-PERIT GEORGE PULLICINO: L-ewwel nett irridu nifhmu li Wasteserv kienet aġenzija tal-Gvern li titmexxa minn bord li kien maħtur minni u mill-Prim Ministru, li kellu chairman u kap eżekuttiv li fi żmieni kien dejjem magħżul wara sejħa pubblika. Kien ikolli laqgħat bejn wieħed u ieħor kull 15-il ġurnata maċ-chairman u maċ-chief executive officer (CEO), imbagħad ġieli kienu jiġu membri oħrajn tal-bord, jiddependi xi jkun hemm fuq l-aġenda.

ONOR. ALEX MUSCAT: Kemm kienu jkunu frekwenti dawn il-laqgħat?

IL-PERIT GEORGE PULLICINO: Kif għedt, il-laqgħat, b’mod ġenerali kienu jsiru kull 15-il ġurnata, imbagħad jiddependi jekk ikunx hemm affarijiet urġenti, u allura kien ikolli nżid il-frekwenza tal-laqgħat.

ONOR. ALEX MUSCAT: Illum il-ġurnata, Wasteserv – u qed nifhem li dan kien isir anke qabel – jaħdem b’sistema fejn jixtri, mingħand service providers, is-servizz ta’ ammont ta’ ħaddiema li jkollu bżonn. Din is-sistema kienet daħlet fis-seħħ meta inti kont responsabbli minn Wasteserv?

IL-PERIT GEORGE PULLICINO: Iva, għax il-pożizzjoni tagħna dejjem kienet li bl-ebda mod ma rridu noħolqu minn Wasteserv xi vejikolu li fuqu nippretendu li jiġu mpjegati ħafna nies li jaħsbu li jistgħu jidħlu hemmhekk biex jagħmlu speċi ta’ xogħol, imbagħad jippretendu li ma jkunx hemm kontroll fuq l-output tagħhom. Ridna li kemm jista’ jkun inżommu sistema flessibbli; il-ħaddiem kien ikun jaħdem mal-kuntrattur li kien rebaħ tender pubbliku u kien ikollu kuntratt definit, jekk m’iniex sejjer żball jiġġedded kull tliet xhur, jew kull sitt xhur. 

ONOR. ALEX MUSCAT: Kontu mortu għal din is-sistema għax sibtu li jkun iktar utli għal Wasteserv?

IL-PERIT GEORGE PULLICINO: Iktar utli għal Wasteserv f’dak li għandu x’jaqsam ma’ flessibilità u f’dak li għandu x’jaqsam ma’ kontroll tal-ispiża ta’ entità bħal dik.

ONOR. ALEX MUSCAT: Il-fatt li Wasteserv qed tixtri dan is-servizz, inti kont tqisu bħala ingaġġ mal-Gvern?

IL-PERIT GEORGE PULLICINO: Assolutament le. Anzi, ir-raġuni li morna għal dik is-sistema hija għax ma ridniex li jkun hemm ingaġġ mal-Gvern u jinżammu ma’ Wasteserv kemm jista’ jkun ftit nies b’ingaġġ ta’ kuntratt indefinit. 

ONOR. ALEX MUSCAT: Allura inti tqis li l-ħaddiema, kemm dawk li daħlu qabel l-2013 u anke dawk li daħlu bl-istess mudell jaħdmu b’kuntratt definit ma’ din il-kumpanija biex jagħtu servizz lil Wasteserv, effettivament mhumiex ingaġġati b’xogħol definit mas-Servizz Pubbliku.

IL-PERIT GEORGE PULLICINO: Le, mhux impjieg mal-Gvern. Irrid ngħid raġuni oħra għalfejn morna għal din is-sistema. Infakkar li fi żmieni konna qegħdin indaħħlu għall-ewwel darba f’pajjiżna mpjanti ġodda li pajjiżna ma kienx imdorri bihom, teknoloġiji ġodda għall-mod ta’ kif jiġi trattat l-iskart.  Lanqas Wasteserv kien għad m’għandha l-esperjenza li tkun taf x’tip eżatt u xi kwantità ta’ manpower hemm bżonn biex tlaħħaq mal-influss ta’ skart li jkun qed jasal għand Wasteserv. Irrid infakkar ukoll li l-ammont ta’ skart li kien qed jidħol b’mod separat sa dak iż-żmien kien għadu qed jiżdied. Sfortunatament, mill-2012, li hija l-aħħar sena sħiħa li jien kont fil-kariga, l-ammont ta’ skart separat riċiklat kien ta’ 10%, u llum mhux talli dan l-ammont ma żdiedx, talli naqas għal inqas minn 6%. Illum pajjiżna sfortunatament huwa l-inqas pajjiż fis-27 membri kollha tal-Unjoni Ewropea li jiġbor skart riċiklat. Peress li konna nafu eżattament li għandna bżonn flessibilità għal dawn l-impjanti, ridna sistema li tkun flessibbli, biex jekk naraw li għandna bżonn inżidu, inżidu, filwaqt li jekk min-naħa konna nindunaw li l-ammont ta’ skart riċiklat, separat u dak mhux separat, kien qed jonqos, definittivament li d-direzzjoni politika min-naħa tiegħi u żgur tal-Gvern kollu, kienet tkun biex jonqsu l-ħaddiema. Bl-ebda mod jekk jonqoslok il-persentaġġ, ma żżid il-ħaddiema!

ONOR. ALEX MUSCAT: Qed nifhem sew li waqt li inti kont responsabbli minn Wasteserv ma’ kull faċilità ġdida li bdejtu tiftħu awtomatikament kellkom il-ħtieġa li tingaġġaw is-servizz ta’ iktar nies?

IL-PERIT GEORGE PULLICINO: Hekk hu. Ovvjament dejjem konna kawti. Jien dejjem tajt struzzjonijiet lil Wasteserv biex jaraw li saqajhom ikunu hemm u ma jisplodux l-ammont ta’ nies ingaġġati. Irrid infakkar ukoll lil dan il-Kumitat li fi żmieni bdejna minn sitwazzjoni fejn il-miżbla tal-Magħtab kienet muntanja, u immedjatament li jien ingħatajt ir-responsabilità tal-immanniġġjar tal-iskart, bdejt nagħlaq il-miżbliet. Immaġinaw l-iskart dieħel kollu u f’daqqa waħda tgħid li jridu jagħlqu l-miżbliet! Ridna nagħmlu engineered landfill l-Għallies kemm jista’ jkun malajr, biex dak l-iskart jidħol. Mela għalaqna l-miżbliet, irriabilitajnihom, permezz ta’ fondi mill-Unjoni Ewropea, billi ċaqlaqna massa kbira ta’ materjal biex neħħejna l-periklu ta’ ħruq li kien jiġri ħafna drabi fil-miżbliet. Introduċejna wkoll is-civic amenity (CA) sites, xi ħaġa li pajjiżna kien għadu qatt ma ra, u daħħalna l-bring in sites, xi ħaġa li wkoll ma kellniex f’pajjiżna qabel. Bdejna għall-ewwel darba naħarqu l-iskart kollu ġġenerat fil-biċċerija, u rrid ngħid li sfortunatament anke fuq dak it-tip ta’ impjant kien hemm min beżża’ meta jien kont Ministru. Daħħalna wkoll il-borża l-griża, li wkoll kienet totalment novità f’pajjiżna. Ovvjament il-borża l-griża kienet tfisser li kellna bżonn iktar nies biex jagħmlu s-separazzjoni tal-iskart li jkun hemm f’dawn il-boroż. Jien dejjem inħobb ngħid li n-nies jaħsbu li dak li jitfgħu fil-borża l-griża jiġi riċiklat f’daqqa, meta l-verità hi li lanqas ma tista’ tbigħ flixkun tal-plastik trasparenti ma’ flixkun tal-plastik aħdar, imma trid terġa’ tissepara u tissepara wkoll skont il-ħxuna u l-piż tal-plastik. Ħaġa oħra li għamilna kienet l-impjant ta’ Sant’Antnin, bi kważi €27 miljun ta’  fondi mill-Unjoni Ewropea.

ONOR. ALEX MUSCAT: Li qed tgħid inti jidher li huwa kkonfermat anke mill-figuri. Perit Pullicino, fil-bidu għamilt premessa li ridtu dik il-flessibilità biex meta jkollkom il-bżonn tingaġġaw iktar nies, tikkontrattaw is-servizz ta’ iktar persuni permezz tal-kuntrattur li kien rebaħ dan it-tender. Effettivament jidher, anke mill-informazzjoni li pprovdewlna Wasteserv, li rari kien hemm il-bżonn li mbagħad b’xi mod jitnaqqas dak il-bżonn. Jiġifieri dak li qed tgħid inti jidher li kompla matul is-snin. 

IL-PERIT GEORGE PULLICINO: Nikkorreġik.  Kien hemm anke fejn l-ammont naqas. Fl-aħħar sena li jien kont responsabbli minn Wasteserv l-ammont ta’ persuni ngaġġati ma’ Wasteserv, minkejja pressjonijiet li tafu li jkun hemm, kien naqas b’4%. 

ONOR. ALEX MUSCAT: Dak kien fl-2013 għax fl-2012 l-ħaddiema kienu żdiedu.

IL-PERIT GEORGE PULLICINO: Jekk inti tqis l-aħħar sena bejn...

ONOR. ALEX MUSCAT: Bejn Jannar 2013 u Diċembru 2013 kien hemm tnaqqis marġinali.

IL-PERIT GEORGE PULLICINO: Kien hemm tnaqqis ta’ 4%, li meta mbagħad tarah...

ONOR. ALEX MUSCAT: Infakkrek li inti kont responsabbli għall-ewwel xahrejn minn dik is-sena, għax fl-għaxar xhur l-oħra kien hemm Leo Brincat, li llum huwa Kummissarju Ewropew.

IL-PERIT GEORGE PULLICINO: Però jekk tqabbel bl-istess mod, eżatt qabel l-elezzjoni, perjodu ma’ perjodu, tara li kien hemm żieda ta’ kważi 30% fil-ħaddiema. Bir-rispett kollu, l-ammont ta’ attività ta’ impjanti ġodda li ġew introdotti f’pajjiżna bl-ebda mod ma nara kif inhuwa ġustifikat li f’sena waħda, jkollok żieda ta’ 30% fl-ammont ta’ ħaddiema!

ONOR. ALEX MUSCAT: Is-CEO li kien hawnhekk kien ta spjegazzjoni ta’ kemm żdiedu l-impjanti matul is-snin, speċjalment f’dawn l-aħħar snin.

Perit Pullicino, hawnhekk qed nitkellmu fuq diskussjoni li talbet l-Oppożizzjoni. Il-kritika kienet li l-istruttura li inti spjegajt fid-dettall ta’ kif tingaġġa n-nies mhijiex xi ħaġa ta’ min jirrikkmanda. Aħna kellna membri mill-Oppożizzjoni li kkritikaw dan il-modus operandi. X’tirrispondi għal dan?

IL-PERIT GEORGE PULLICINO: L-ewwel nett, jien illum m’iniex membru tal-Oppożizzjoni...

ONOR. ALEX MUSCAT: Qed ngħidlek għall-kritika li saret mill-Oppożizzjoni għall-mod ta’ kif jiġu...

IL-PERIT GEORGE PULLICINO: Il-kritika u l-ġudizzju tal-Membri tal-Oppożizzjoni jagħmluha huma. Jien qiegħed nirrispondi għall-attività ta’ Wasteserv sakemm jien kont responsabbli minnha. Il-kritika tal-Membri tal-Oppożizzjoni safejn naf jien, and I stand to be corrected, kienet iktar in kwantu ta’ li f’daqqa waħda kellek splużjoni ta’ impjiegi ma’ Wasteserv. Jekk m’iniex sejjer żball l-ammont li kien ikkwotat f’din il-Kamra kien ta’ 134, li imbagħad naqsu xi ħamsa jew sitta minnhom. Naħseb li jekk wieħed iqabbel mal-passat l-andament ta’ żieda fl-impjiegi eċċ., isib li hija ġustifikata l-kritika li f’daqqa waħda kien hemm splużjoni, aktar u aktar jekk – imma fuq din ma dħaltx għax m’għandix in-numri – kellek nies li wżaw il-vejikolu ta’ Wasteserv biex minn dak il-vejikolu jaqbżu għal vejikolu ieħor. 

ONOR. ALEX MUSCAT: Il-kritika li saret hawnhekk ma kenitx fuq il-kwantità biss, imma anke fuq il-mudell. Il-kritika li saret meta kellna lis-CEO u lill-Ministru kienet dwar il-mudell li l-Ministru attwali wiret mingħandek u li baqa’ jużah. Jiġifieri inti qed tiddefendi dak il-mudell.

IL-PERIT GEORGE PULLICINO: Assolutament niddefendih! Anzi, jekk kien hemm xi ħadd li għamel...

IĊ-CHAIRPERSON: Għall-korrettezza, għax l-Onor. Muscat mhuwiex korrett, irrid ngħid li l-kritika tan-naħa tal-Oppożizzjoni hija dwar l-abbuż tal-mudell mhux dwar il-mudell innifsu. Il-mudell li jkollok kuntrattur u tingaġġa bil-mod kif ġie stabbilit f’dan il-Kumitat...  Onor. Muscat, jekk ma fhimtnix no problem, imma huwa fatt li n-naħa tal-Oppożizzjoni m’għandha ebda oġġezzjoni… 

ONOR. ALEX MUSCAT: Sur President, għal diversi seduti kkritikajtu dan il-mudell. Jiġifieri issa qiegħed tgħid li taqblu mal-mudell? 

IĊ-CHAIRPERSON: Għall-korrettezza, nerġa’ ngħid li m’għandna xejn kontra l-mudell li ntuża. Il-kritika tagħna, hijiex ġustifikata jew le hija kwestjoni ta’ opinjoni, hija għall-abbuż li sar. 

ONOR. ALEX MUSCAT: Qiegħed jissemma dan il-famuż abbuż li sar, u jien nifhem li abbuż li wieħed jista’ jikkritika ministru dwaru huwa l-indħil. Tħoss li kemm domt inti responsabbli minn Wasteserv  b’xi mod indħalt fl-operat ta’ din l-entità? 

IL-PERIT GEORGE PULLICINO: Qabel ma nwieġeb għal din il-mistoqsija ħa nkompli daqsxejn l-argument fuq l-issue tal-mudell li semmejt inti. Jien dejjem iddefendejt il-mudell li Wasteserv ikollha kuntrattur. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Jiġifieri dak il-mudell huwa tajjeb. 

IL-PERIT GEORGE PULLICINO: Imma jien insistejt fuq żewġ affarijiet, l-ewwel waħda li kwalunkwe persuna li taħdem mal-kuntrattur titħallas bl-istess rata li jitħallas ħaddiem li jkun b’kuntratt indefinit ma’ Wasteserv. Dak huwa l-mudell li dejjem iddefendejt, anke, bir-rispett kollu, meta l-Oppożizzjoni, li llum hija fil-gvern, ikkritikatni dwar dak il-mudell, ikkritikat il-fatt ta’ kemm kien sploda l-ammont ta’ flus u kienet talbet lill-istess NAO biex jinvestiga.  Bir-rispett kollu, jekk kien hemm xi ħadd li għamel U-turn wara l-kritika kollha li għadda lili u lill-Gvern li jien kont nifforma parti minnu, kienet l-Oppożizzjoni ta’ dak iż-żmien, li llum qiegħda fil-gvern għax żammet l-istess mudell... 

ONOR. ALEX MUSCAT: Imma l-kritika li għandna llum ġejja min-naħa tal-Partit Nazzjonalista. 

IL-PERIT GEORGE PULLICINO: Le, għandek żball. 

ONOR. ALEX MUSCAT: Illum qegħdin niddiskutu materja fuq talba tal-Partit Nazzjonalista. 

IL-PERIT GEORGE PULLICINO: Onor. Muscat, nirrepeti li safejn naf jien, min-naħa tal-Oppożizzjoni –  imma llum l-Oppożizzjoni titkellem hi mhux jien – ikkritikat mhux daqstant il-mudell fih innifsu imma l-fatt li dak il-mudell xi ħadd ippompja l-gass fih biex ikun hemm aktar dħul ta’ nies.  Li ddaħħal 134 persuna f’xahar… Nixtieq infakkar fatt importanti li kultant jisfuġġielna, u ċioè li fit-13 ta’ Mejju tas-sena li għaddiet il-Prim Ministru kien iddikjara li l-impjant ta’ Sant’Antnin kellu jingħalaq fuq perjodu ta’ seba’ snin, u għaxart ijiem wara, fit-23 ta’ Mejju, kumbinazzjoni, l-impjant ta’ Sant’Antnin qabad u nħaraq kollu. 

ONOR. JULIA FARRUGIA PORTELLI: Kien hemm inkjesta maġisterjali. (Interruzzjuonijiet) Ippermettili.  Qiegħed tinsinwa affarijiet li qishom ma ħarġux fil-pubbliku. 

IL-PERIT GEORGE PULLICINO: Le, skużani, il-kelma “kumbinazzjoni” hija biss għax għaddew għaxart ijiem. 

ONOR. JULIA FARRUGIA PORTELLI: Il-“kumbinazzjoni” trid tikkwantifikaha. 

IL-PERIT GEORGE PULLICINO: M’hemmx x’tikkwantifika. 

ONOR. ROBERT ABELA: Jekk taf xi ħaġa li aħna ma nafux… 

IL-PERIT GEORGE PULLICINO: Le, ma nafx. 

ONOR. JULIA FARRUGIA PORTELLI: Qed tinsinwa xi ħaġa serja ħafna, xi ħaġa li dwarha hemm inkjesta. 

IL-PERIT GEORGE PULLICINO: Mela insa l-kelma “kumbinazzjoni”… 

ONOR. JULIA FARRUIGA PORTELLI:  Jiġifieri qed tirtiraha? 

IL-PERIT GEORGE PULLICINO: Ismagħni ftit.  Fit-13 ta’ Mejju, il-Prim Ministru qal li l-impjant għandu jingħalaq, u fit-23 ta’ Mejju nħaraq. 

ONOR. JULIA FARRUGIA PORTELLI: Spjegali x’qed tipprova timplika, għax qed tagħmel statements verament serji. 

IL-PERIT GEORGE PULLICINO: Ħalli ngħidlek eżatt. 

ONOR. JULIA FARRUGIA PORTELLI: Hawnhekk m’aħniex f’każin, hawnhekk qegħdin fl-ogħla istituzzjoni… 

IL-PERIT GEORGE PULLICINO: Onorevoli, nista’ nispiċċa…

ONOR. JULIA FARRUGIA PORTELLI: Ippermettili.  Ħallini nispiċċa s-sentenza. Hawnhekk la qegħdin f’każin u lanqas qegħdin f’ħanut tat-titotla, imma qegħdin f’istituzzjoni serja li hija l-ogħla istituzzjoni tal-pajjiż, u inti għadek kemm għamilt insinwazzjoni quddiem il-pubbliku Malti li taf b’xi ħaġa b’mod differenti minn dak li ntqal s’issa. 

IL-PERIT GEORGE PULLICINO: Mela ħalli nagħmilha ċara. Il-kelma “kumbinazzjoni” wżajtha biss għax il-ħruq ġara għaxart ijiem wara, mhux għax kien hemm xi ħaġa marbuta.  Imma li jolqot lili huwa l-fatt illi kieku jien kont għadni nirrispondi għal dak li tagħmel Wasteserv, meta fit-23 ta’ Mejju qabad l-impjant, definittivament kont ngħid lil min imexxiha biex ma jfettlilhomx idaħħlu mqar ħaddiem ieħor lanqas minn tal-kuntrattur, imma jżommu lin-nies li kellhom u jaraw li n-nies li hemm fl-impjant ta’ Sant’Antnin jiġu deployed għal impjanti l-oħrajn.  Mela jiġri dak li effettivament jidher li ġara, li wara t-23 ta’ Mejju, minkejja li l-impjant ta’ Sant’Antnin kien inħaraq u allura ħraqna, jew inħarqu, madwar €26 miljun f’fondi tal-Unjoni Ewropea... 

ONOR. JULIA FARRUGIA PORTELLI: Qed tgħid “ħraqna”, jiġifieri inti b’ċertezza qiegħed timplika li xi ħadd ħaraq b’mod deliberat… 

IL-PERIT GEORGE PULLICINO: Onor. Farrugia Portelli, qed ngħid ħraqna bħala pajjiż. 

ONOR. JULIA FARRUGIA PORTELLI: Nistiednek biex jekk taf b’xi ħaġa, minn hawnhekk tibqa’ sejjer għand il-Kummissarju tal-Pulizija jew għand il-maġistrat inkwerenti. 

IL-PERIT GEORGE PULLICINO: Nassigurak illi kieku naf xi affarijiet diġà għaddejthom, imma diġà għamiltha ċara… 

ONOR. JULIA FARRUGIA PORTELLI: Imma għedt “ħraqna”! Xi ħadd minn hawnhekk ħaraq xi ħaġa? 

IL-PERIT GEORGE PULLICINO: “Ħraqna” bħala pajjiż. 

ONOR. JULIA FARRUGIA PORTELLI: Jiġifieri diġà qed tasal għall-konklużjoni li kien hemm foul play fiha. 

IL-PERIT GEORGE PULLICINO: Onor. Farrugia Portelli, meta wżajt il-kelma fil-plural tikkontjeni wkoll lili, jiġifieri m’għedtx intom, imma għedt aħna. L-argument kollu tiegħi huwa wieħed sempliċi. 

ONOR. JULIA FARRUGIA PORTELLI: Ħu paċenzja, hawnhekk qed nagħmlu mistoqsijiet serji fuq x’ġara fi żmienek u inti suppost qed twieġeb għall-mistoqsijiet li jagħmlulek il-Membri tal-Kumitat. 

IL-PERIT GEORGE PULLICINO: Jien hekk qed nagħmel. 

ONOR. JULIA FARRUGIA PORTELLI: Il-mistoqsija tagħna kienet jekk fi żmienek...  Se jerġa’ jirrepetihielek il-kollega, l-Onor. Muscat. 

ONOR. ALEX MUSCAT:  Fil-fatt jien staqsejtek jekk kemm domt responsabbli int minn Wasteserv tħossx li b’xi mod indħalt fit-tmexxija ta’ din l-entità. 

IL-PERIT GEORGE PULLICINO: Kif diġà għedt, kien hemm bord u jien personalment ma ndħaltx fuq in-numri. Sakemm domt jien Ministru kien hemm żewġ CEOs; is-Sur Vince Magri, li kien CEO minn day one li twaqqfet l-aġenzija, u meta spiċċa hu bl-età, ħarġet sejħa pubblika u kien ġie ngaġġat l-Inġinier Saviour Abela. Jien kont inħalli d-day-to-day running f’idejn dak il-bord u l-kap eżekuttiv tal-aġenzija. Inkwantu ta’ pressjoni biex jidħlu nies naħseb li kienet tiġi eżerċitata kuljum; kull fejn immur, kulħadd...  Nieqaf fuq il-kelma “kulħadd” għax il-pressjoni kienet tiġi minn kull kwartier biex jidħlu n-nies. Irridu nifhmu wkoll li waste sorter mhux xi job li jgħollik ħafna fl-istatus fis-soċjetà, huwa xogħol li kien ifisser li tmur fl-impjant ta’ Sant’Antnin u tkompli tagħmel is-separazzjoni, jew tiftaħ il-borża s-sewda biex dak l-iskart jgħaddi mill-magni, biex il-bottijiet jgħaddu minn taħt il-kalamita u jmorru għalihom, l-ikel imur għalih u jmur f’digester, jiġifieri ma kienx xi xogħol… Milli naf jien u milli kienu jgħiduli kien hemm ukoll ħafna nies li jidħlu u jitilqu. 

ONOR. JULIA FARRUGIA PORTELLI: Kien hemm turnover qawwi, xi ħaġa li ħarġet minn xhieda preċedenti. 

IL-PERIT GEORGE PULLICINO: Kien hemm turnover qawwi, u bilfors għax kien hemm nies… Kull min kien jgħidli li jew għandu t-tifel jew in-neputi li jrid jidħol Wasteserv kont ngħidlu li dan mhux xi xogħol li se jmorru jħarsu lejn is-sema. 

ONOR. ROBERT ABELA:  Jien bħalek perpless kif l-Oppożizzjoni tal-lum talbet li jkun hemm indaġini fuq dawn l-impjiegi, għax fil-verità, kif qed tgħid inti, dawn mhumiex xi mpjiegi...  Veru li qegħdin jaqilgħu l-għajxien għall-familja, imma mhux qegħdin jaqilgħu xi għajxien... 

ONOR. ALEX MUSCAT: Jidher li qabel, dawn l-impjiegi kienu tajbin, imma issa m’għadhomx. 

ONOR. ROBERT ABELA: Jien bħalek naraha stramba kif hawn indaġini fuq dan il-każ. 

IL-PERIT GEORGE PULLICINO: Jien m’iniex se nwieġeb għall-Oppożizzjoni, imma għall-operat ta’ Wasteserv sakemm domt responsabbli jien. 

ONOR. ALEX MUSCAT: Għal dak li għamilt int fi żmienek. 

ONOR. JULIA FARRUGIA PORTELLI: Perit Pullicino, int għedtilna “jien ma ndħaltx fuq numri”.   Mela fuq xiex indħalt? 

IL-PERIT GEORGE PULLICINO: Jien indħalt to make sure li l-impjanti li kien hemm fondi vvutati għalihom min-naħa tal-Unjoni Ewropea, isiru, u jsiru tajjeb u fiż-żmien mingħajr ma jintilfu l-flus. Ovvjament, waħda mill-affarijiet li verament kienet tinkwetani kienet li aħna konna qegħdin naqbdu ċerti sistemi u ndaħħluhom mhux biss għall-ewwel darba f’pajjiżna...   Pereżempju, forsi ftit nies jirrealizzaw, li bio digester, li ma kien xejn ta’ barra minn hawn, aktar ‘l isfel minn Ruma ma kontx issib, għax bio digester li jaħdem fil-klima tagħna kien għadu qed jiġi ttestjat, u aħna ridna nkunu ċerti li dak il-bio digester se jaħdem tajjeb u mhux se jikkrea problemi. Fil-fatt ħadem,  ħadem tajjeb u ma kkrea l-ebda problema. In-nies tekniċi kienu jgħiduli biex ma nħabbilx rasi għax għalkemm it-temperatura hija differenti u li kien veru li minn Ruma ‘l isfel ma kienx hemm impjant simili, dan jaħdem tajjeb għax morna għal sistemi li kienu already proven, mhux teknoloġiji li xi ħadd kien għadu qed jesperimenta bihom. Kienu jiġu ħafna nies jippruvaw ibigħu teknoloġiji, imma jien dejjem insistejt li t-teknoloġiji li nagħżlu jkunu proven technologies u mhux teknoloġiji li se nippruvawhom aħna biex nuru kemm aħna sbieħ. Apparti minn hekk indħalt ukoll biex nara li nżommu mal-baġit. 

ONOR. ALEX MUSCAT: Il-baġit kien jinkludi l-ingaġġ ta’ nies?  Meta kull sena kien isirlek rapport ta’ x’se tkun in-nefqa għas-sena ta’ wara, kien jinkludi n-nefqa fis-servizz? 

IL-PERIT GEORGE PULLICINO: Ovvjament, kont niddiskuti ma’ Wasteserv it-talba tagħhom qabel ma mmur għand il-Ministru għall-Finanzi biex nippreżenta t-talba kollha tal-ministeru, li kienet tinkludi kemm l-ispiża kapitali kif ukoll l-ispiża rikorrenti. 

ONOR. ALEX MUSCAT: U l-ispiża rikorrenti tinkludi s-servizz tal-ingaġġ. 

IL-PERIT GEORGE PULLICINO: Eżattament. 

ONOR. ALEX MUSCAT: Allura kien ikollok idea sena bil-quddiem kemm se jkollha bżonn persuni Wasteserv biex tiffunzjona s-sena ta’ wara. 

IL-PERIT GEORGE PULLICINO: Bejn wieħed u ieħor, iva.  Ngħid bejn wieħed u ieħor għax trid tħalli ammont ta’ flessibilità. 

ONOR. ALEX MUSCAT: Kont ovvjament tapprovahom u tressaqhom fil-baġit. 

IL-PERIT GEORGE PULLICINO: Iva, imma ovvjament, kif ċert li l-Onor. Farrugia Portelli esperjenzat fil-kariga eżekuttiva tagħha, mhux kulma jkollok fil-lista se jiġi approvat mill-Ministru għall-Finanzi; inti tmur hemmhekk tagħmel l-argumenti u tistenna li tingħata l-massimu għat-talbiet tiegħek. 

ONOR. ALEX MUSCAT: L-Oppożizzjoni ikkritikat il-fatt li minkejja li kien hemm dawn l-approvazzjonijiet, Wasteserv ħasset il-bżonn ta’ ngaġġ, kif semmejt inti, permezz tal-flessibilità tal-mudell li inti mplimentajt. Jiġifieri l-fatt li Wasteserv għandha dik il-flessibilità approvata minn qabel biex tingaġġa n-nies huwa lok ta’ kritika għall-Oppożizzjoni tal-lum. 

IL-PERIT GEORGE PULLICINO: Nirrepeti li jien m’iniex qiegħed hawnhekk biex nitkellem għall-Oppożizzjoni. L-Oppożizzjoni għamlet l-argumenti tagħha. 

ONOR. JULIA FARRUGIA PORTELLI: Inti għedtilna li ma ndħaltx fuq numri. Tarah indħil min-naħa tiegħek li kontu qed tiddiskutu ismijiet ta’ nies li riedu jidħlu bħala mpjegati f’Wasteserv u intom imbuttajtuhom? 

IL-PERIT GEORGE PULLICINO: Bħal, pereżempju? 

ONOR. JULIA FARRUGIA PORTELLI: Bħal, pereżempju, xi nofs tużżana emails li tidher fihom inti. 

IL-PERIT GEORGE PULLICINO: Forsi tagħtini idea ta’ liema huma l-emails li qed tirriferi għalihom? 

ONOR. JULIA FARRUGIA PORTELLI: 21 ta’ Lulju 2011 fil-11:23 a.m., 13 ta’ Ġunju 2011 fid-9:20 a.m... 

IL-PERIT GEORGE PULLICINO: Ippermettili, Onor. Farrugia Portelli, mhux tgħidhomli hekk, jekk jogħġbok. Għidli d-data u jien nara l-kuntest tagħha. 

ONOR. JULIA FARRUGIA PORTELLI: Pereżempju, fl-email tad-9 ta’ Ġunju 2011 fl-4:34 p.m. li ntbagħtet mis-Sur Ray Bezzina, il-kap tas-segretarjat tiegħek, qed jitkellem dwar impjegata partikolari – qed nelimina l-isem minħabba li l-ġimgħa l-oħra ġibdulna l-attenzjoni li tippreferu ma nsemmux l-ismijiet, u jien m’għandix problema dwar dan – 

“...li bħalissa hija mpjegata tal-JF u tieħu ħsieb l-indafa f’Sant’Antnin. Jien nara lok li impjegata bħal din tiġi mpjegata direttament magħkom u b’hekk tinqaleb fuq il-kotba tal-WasteServ innifisha. Xtaqt inkun naf jekk qattx saritx talba f’dan is-sens u anke kif taħsibha int dwar dan.”. 

IL-PERIT GEORGE PULLICINO: Naħseb dak li qed tikkwota jikkonferma l-argument li kont qed nagħmel qabel, u ċioè li żgur m’għamilna – almenu jien żgur qatt m’għamilt, u lanqas naf li n-nies tiegħi għamlu – xi pressjoni biex jiddaħħlu nies li ma kienx hemm bżonnhom ma’ Wasteserv. Jekk tkompli taqra l-email tikkonferma li qed nitkellmu fuq... 

ONOR. JULIA FARRUGIA PORTELLI: Imma din l-email tikkonferma li daħħaltu lil xi ħadd mal-kuntrattur u qlibtuha tal-post. Aktar qabel inti għedtilna li mal-kuntrattur kienu jidħlu b’kuntratt ta’ tliet xhur tliet xhur, jew sitt xhur sitt xhur. Jien naħseb li f’xenarju ideali, kull min ikun qed ifittex impjieg ikun jixtieq li jkun indefinit, jiġifieri għal dejjem, u f’dan il-każ, lil din is-Sinjura partikolari hekk ippruvajtu tagħmlulha, jiġifieri taqilgħuha minn dak il-mekkaniżmu tal-kuntrattur b’kuntratt ta’ sitt xhur sitt xhur u ġġibuha tal-post. 

IL-PERIT GEORGE PULLICINO: Għax kien hemm min argumenta, inkluż f’Wasteserv, li persuna li tkun fl-uffiċini tnaddaf, u f’ħinijiet fejn mhux neċessarjament ikun hemm kontroll, għandha tkun persuna li tista’ tafdaha. Dak l-argument tista’ taqbel u tista’ ma taqbilx miegħu, imma hawnhekk ma kien hawn l-ebda pressjoni biex jiddaħħal xi ħadd għax ma kienx hemm bżonnu. Dan ix-xogħol kien diġà qed isir minn persuna. Il-mistoqsija li saret fl-email kienet jekk Wasteserv tħossx li persuna bħal din għandhiex tkun ingaġġata b’mod definit u mhux b’mod indefinit għax tkun f’pożizzjoni ta’ fiduċja min-naħa tas-CEO. 

ONOR. ALEX MUSCAT: Ħa nirriferik għall-email tat-2 ta’ April 2011 mibgħuta minn george.pullicino@gov.mt, li qed nassumi li huwa l-email tiegħek bħala Ministru. 
IL-PERIT GEORGE PULLICINO: Safejn naf jien dik kienet l-unika email li ktibt jien. 

ONOR. ALEX MUSCAT: Lil Vincent Magri. 

IL-PERIT GEORGE PULLICINO: Iva. 

ONOR. ALEX MUSCAT: Dan lanqas ma kien każ tiegħek imma kien każ tal-Ministru Giovanna Debono, u int qed tgħid hekk: 

“Giovanna Debono kellmitni fuq...” 

u jissemma isem ta’ persuna, 

“...li kien jaħdem ma’ Wasteserv bħala waste sorter. Sfortunatament, dan tkeċċa minħabba li nqabad jisraq. Qed tistaqsini tistax Wasteserv tirrikonsidra l-pożizzjoni tiegħu li jerġa’ jidħol”. 

Hawnhekk ir-raġuni li ngħatat kienet li l-persuna partikolari hija missier. Inti tħoss li hija talba ġustifikata li min jinqabad jisraq tirrikkmanda biex jirrikonsidraw il-pożizzjoni biex jerġa’ jidħol mal-istess ażjenda? 

IL-PERIT GEORGE PULLICINO: Mela ħa npoġġi kollox fil-kuntest. L-ewwel nett, jekk xejn, din l-email miktuba minni tikkonferma ħaġa importanti, u ċioè kemm il-passatur, fi  żmienna, almenu fi żmieni, kellu toqob dojoq.  Li persuna tisraq injam minn miżbla titkeċċa… 

ONOR. ROBERT ABELA: Nassigurak li f’każijiet ta’ serq hekk ġara f’din l-aħħar sena. 

IL-PERIT GEORGE PULLICINO: Onor. Abela, napprezza li kien hemm każijiet hekk, imma kien hemm ukoll każijiet oħrajn fejn il-passatur kien b’toqob ħafna aktar wesgħin u għalija, bħala ċittadin, jabborini każ ta’ persuna li mar iqassam ċekkijiet running into millions lil kuntrattur (Interruzzjonijiet) u dik il-persuna mhux talli ma tkeċċietx talli ntbagħat f’entità oħra u żammet l-istess… 

ONOR. ROBERT ABELA: Perit Pullicino, ejjew nillimitaw id-diskussjoni għas-suġġett tal-lum għax jekk niftħu ma jkun jaqbel għal ħadd. 

IL-PERIT GEORGE PULLICINO:  Jekk tridu niftħu, ma nsibx problema. 

ONOR. ALEX MUSCAT: Jiġifieri inti m’għandekx problema b’dan il-każ. 

IL-PERIT GEORGE PULLICINO: Onor. Muscat, m’għandix diffikultà u nassigurak li qabel ma ktibt l-email... Jekk tħares lejn l-email tara li kkwotajt preċiż minn dak li kienet qaltli l-Onor. Debono li l-każ kien marbut ma’ missier ta’ tewmin li kien seraq xi njam u tkeċċa. 

ONOR. ALEX MUSCAT: U inti tlabthom biex jirrikonsidraw li jerġgħu jimpjegawh. 

IL-PERIT GEORGE PULLICINO: Le, staqsejt jekk Wasteserv tkunx disponibbli tikkonsidra li jerġgħu jdaħluh. La għamilt pressjoni u għedtilhom li għandhom… 

ONOR. ALEX MUSCAT: Imma kont qed tikteb fil-kapaċità tiegħek ta’ Ministru! 

IL-PERIT GEORGE PULLICINO: Dażgur! 

ONOR. ALEX MUSCAT: Jiġifieri meta qed tgħidlu biex jikkunsidraha qed tgħidlu biex jagħmilha. 

IL-PERIT GEORGE PULLICINO: Onor. Muscat, nitolbok tinnota li din hija l-unika email li ġiet mibgħuta minni u ma ddejjaqt nagħmilha bl-ebda mod u ngħidlek għalfejn. 

ONOR. ALEX MUSCAT: Jiġifieri qed tgħid li dan huwa l-uniku żball tiegħek? 

ONOR. JULIA FARRUGIA PORTELLI:   Kieku ddejjaqt ma kontx tagħmilha. 

IL-PERIT GEORGE PULLICINO: Għamiltha, u wżajt l-account tiegħi tal-Gvern, li huwa miftuħ għal kulħadd. Ma wżajt l-ebda account privat biex nagħti struzzjonijiet lil xi uffiċjal tal-Gvern. Mhux talli ma tajtx struzzjonijiet, talli tlabt lil Wasteserv jekk hijiex disponibbli tikkonsidra li dan ir-raġel ta’ familja, li veru kien inqabad jagħmel dnub... 

ONOR. JULIA FARRUGIA PORTELLI: Tal-abbatini? 

IL-PERIT GEORGE PULLICINO: ...li wieħed jista’ jgħid li huwa dnub venjali meta tqabblu ma’ dnubiet mortali oħrajn... 

ONOR. ROBERT ABELA: Ma nippruvawx indawru l-mistoqsija ta’ taħt fuq. 

IL-PERIT GEORGE PULLICINO: Onor. Abela, agħtini ċans nispiċċa s-sentenza! 

ONOR. ROBERT ABELA: Id-domanda kienet jekk bħala fatt kontx tidħol fl-operat. Issa kienx ġustifikat jew le, huwa argument ieħor.  Personalment, jekk tistaqsi lili ngħidlek li jien nemmen li kulħadd ħaqqu t-tieni opportunità fil-ħajja, jiġifieri qegħdin fuq l-istess wavelength. Però l-punt tal-Onor. Muscat kien li bħala fatt kont tidħol fl-operat, mhux le. 

IL-PERIT GEORGE PULLICINO: Nassigurak li ma kontx nidħol. 

ONOR. ROBERT ABELA: Seta’ kien indħil ġustifikat, m’iniex qed ngħid li le. 

IL-PERIT GEORGE PULLICINO: Dan kien eċċezzjoni għax ħassejt li huwa każ umanitarju. Dan il-bniedem kellu tewmin ftit qabel ma tkeċċa u kellu diffikultajiet biex jgħix, għalhekk naħseb li mhu xejn dnub min-naħa tiegħi li nitlob lil Wasteserv tirrikonsidra li terġa’ tingaġġah.  Dan kien bniedem li kien qed jgħix f’kundizzjonijiet mhux tajbin sempliċement għax kien seraq ammont ta’ injam minn miżbla, u jien, għax naqbel miegħek li persuna għandha tingħata t-tieni opportunità, tlabt lil Wasteserv tikkunsidra li jerġgħu jingaġġawh. Ma nara l-ebda dnub min-naħa tiegħi. 

ONOR. JULIA FARRUGIA PORTELLI:  Perit Pullicino, xtaqtek, jekk jogħġbok, issib l-email datata 18 ta’ Frar 2013, li bagħtet waħda mis-segretarji privati fl-Uffiċċju tal-Prim Ministru ta’ dak iż-żmien, Dr. Lawrence Gonzi, f’liema email qiegħed ikkupjat inti kif ukoll il-mara tal-Prim Ministru Lawrence Gonzi u Dr. Lawrence Gonzi nnfisu.  F’din l-email qed jgħidulkom: 

“Il-Prim Ministru talabni nirrikkmanda lil”,  

u hemm isem ta’ raġel u isem ta’ raġel ieħor, it-tnejn bl-istess kunjom, tawkom ukoll in-numru tat-telefon tagħhom u tawkom isem ieħor ta’ persuna oħra li wkoll trid tidħol hemm, u komplew jgħidu:

“Dawn applikaw sabiex jidħlu Wasteserv u t-tlieta m’għandhomx impjieg.”. 

Dan kien ftit jiem qabel l-elezzjoni ġenerali tal-2013. Li direttament mill-Uffiċċju tal-Prim Ministru ta’ dak iż-żmien kellek talba fuq tliet ħaddiema biex iddaħħluhom f’Wasteserv, tħossu bħala ndħil? Tista’ tgħidilna jekk kenitx pressjoni jew le? 

IL-PERIT GEORGE PULLICINO: Le, ma kenitx pressjoni. 

ONOR. JULIA FARRUGIA PORTELLI: Le!? 

IL-PERIT GEORGE PULLICINO: Ħa nagħmilha ċara, aktar kmieni għedt ċar u tond li l-pressjoni għall-impjiegi ġiet minn kwalunkwe kwartieri u minn kwalunkwe persuna. 

ONOR. JULIA FARRUGIA PORTELLI: Irrilevanti minn fejn ġiet. Inti qed tgħid li ma kenitx pressjoni u hija normali li ssir qabel l-elezzjoni ġenerali. 

IL-PERIT GEORGE PULLICINO: Nassigurak li kemm qabel l-elezzjoni kif ukoll wara l-elezzjoni kien ikun hemm talbiet bħal dawn għall-persuni biex jidħlu f’dan it-tip ta’ impjieg. Kien hemm dejjem u nimmaġina li għad hemm sal-lum, tant li…

ONOR. JULIA FARRUGIA PORTELLI: X’kont tagħmel fuq dawn il-listi? 

IL-PERIT GEORGE PULLICINO: Kif diġà għedt, l-ewwel kliem tiegħi kien ikun li dan mhux impjieg mal-Gvern. It-tieni kont ngħidilhom li jekk kienu qed jaħsbu li hemmhekk kienu se joqogħdu jħarsu lejn is-sema, kienu żbaljati, għax hemmhekk riedu jaħdmu. It-tielet kont nistaqsihom jekk kenux jafu x’riedu jagħmlu, u nibgħathom japplikaw għand il-kuntrattur, u kont anke nistaqsihom jekk kenux jafu li jridu joqogħdu għall-interview. 

ONOR. JULIA FARRUGIA PORTELLI: Qatt kellimt lill-kuntrattur dwar xi każijiet? 

IL-PERIT GEORGE PULLICINO: Le, qatt. 

ONOR. JULIA FARRUGIA PORTELLI: U lanqas ħadd mis-segretarjat tiegħek ma kellmu? 

IL-PERIT GEORGE PULLICINO:  Jien ma kontx inkun naf totalment x’jagħmlu n-nies tas-segretarjat tiegħi, imma… 

ONOR. JULIA FARRUGIA PORTELLI: Mill-ftit li taf, jekk mhux totalment. 

IL-PERIT GEORGE PULLICINO: Le, ma nafx li kien hemm intervent. 

ONOR. JULIA FARRUGIA PORTELLI: Teskludi li kien hemm mekkaniżmu dirett bejn is-segretarjat tiegħek u JF Services Ltd. biex timbuttaw lin-nies li kontu qed tirċievu l-ismijiet tagħhom fuq il-listi? 

IL-PERIT GEORGE PULLICINO: Ma nafx li kien hemm xi interventi. 

ONOR. JULIA FARRUGIA PORTELLI: Imma teskludi? 

IL-PERIT GEORGE PULLICINO: Le, ma neskludix, kif naħseb li mhuwiex eskluż illum; safejn naf jien hemm l-istess kuntrattur.  Jekk saru l-affarijiet ħżiena fil-passat naħseb li ma kienx jinżamm l-istess kuntrattur. 
ONOR. JULIA FARRUGIA PORTELLI: Ma tistax teskludi jew tikkonferma xi ħaġa li m’intix responsabbli tagħha. 

ONOR. CLAYTON BARTOLO: Perit Pullicino, inti għedtilna li kien ikollok listi ta’ dawn in-nies. Inti aware li l-Partit Nazzjonalista dak iż-żmien kellu data sharing strategy kif kien jaqsam l-informazzjoni bejniethom? 

IL-PERIT GEORGE PULLICINO: Nixtieq inkun naf kif ħadmet dik is-sistema għax jien qatt ma rajtha. 

ONOR. CLAYTON BARTOLO: Jiġifieri inti, li fl-2008 kont wieħed mis-senior ministers, kont totalment barra minnha? 

IL-PERIT GEORGE PULLICINO: Qatt ma rajtha. Qed naħlef hawnhekk li qatt ma rajtha. 

ONOR. ALEX MUSCAT: Ħallewk barra minnha!

IL-PERIT GEORGE PULLICINO: Safejn naf jien dik hija sistema li lanqas biss eżistiet. 

ONOR.  ALEX MUSCAT:  Ħadmuk fuqha din!
 
ONOR. CLAYTON BARTOLO: Jiġifieri int qed tiċħad email li bagħat is-Segretarju Ġenerali ta’ dak iż-żmien, Paul Borg Olivier. Kif tista’ tiċħadha din!? 

IL-PERIT GEORGE PULLICINO: Safejn naf jien xi ħadd kien qed jikkunsidra li ssir dik is-sistema, imma fil-fatt qatt ma saret. 

ONOR. CLAYTON BARTOLO: Jien mhux hekk nafha. Hawn artiklu fuq il-ġurnal The Times of Malta li kien ħareġ dak iż-żmien fejn intqal ċar u tond li s-Segretarju Ġenerali ta’ dak iż-żmien, Paul Borg Olivier, ried jibgħatha lil ċertu Jason, imma minflok bagħatha lil Jason Micallef.  Issa dan iċ-ċertu Jason inzerta kellu x’jaqsam mal-Ministeru għall-Intern, u dak iż-żmien Jason wieħed kien hemm li nafu bih – illum inzerta mhux qiegħed hawn għax ġieli jkun hawnhekk ukoll – u qed nirriferi għall-Onor. Jason Azzopardi. Minn din l-email joħroġ ċar li kien hemm data sharing strategy, kien hemm xibka ta’ informazzjoni… (Interruzzjonijiet) Din l-email kienet tgħid hekk: 
“Every customer care officer is being asked to hand on the data on a template. The data should include personal data of persons…”,

Addio GDPR u addio data protection! 

“… type of request, action and results”. 

Inti nimmaġina li kellek customer care.  Le? 

IL-PERIT GEORGE PULLICINO: Dażgur li kelli! 

ONOR. CLAYTON BARTOLO: U kellek wieħed mill-ikbar ministeri. 

IL-PERIT GEORGE PULLICINO: Iva, imma xorta waħdi kont inġorru. Dan il-Gvern, ir-responsabilitajiet li kelli jien qasamhom fuq erba’ Ministri, li jfisser erba’ customer care offices. 

ONOR. CLAYTON BARTOLO: Jiġifieri inti li kellek l-ikbar Ministeru kont totalment eliminat minn din id-data sharing strategy. 

IS-S8UR GEORGE PULLICINO: L-informazzjoni li naf jien hija li filwaqt li kien hemm ħsieb ta’ inizjattiva ta’ dan it-tip, effettivament dik is-sistema qatt ma saret. 

ONOR. CLAYTON BARTOLO: Ftit ilu għedtilna li saru dnubiet venjali u għedtilna wkoll li kellek passatur b’toqob dojoq. It-toqob dojoq kienu biżżejjed biex jgħaddu variations ta’ €600,000 u  €6 miljun? Daqshekk kienu dojoq it-toqob tal-passatur? Qed nirriferi għar-rapport tal-Awditur Ġenerali li kien investiga l-infieq fuq proġetti ta’ Wasteserv bejn l-2006 u l-2012.  F’dan ir-rapport, intitolat “An analysis of Wasteserv Malta Limited Procurement: A case study perspective” joħroġ li fuq Marascala Family Park kien hemm varjazzjonijiet ta’ madwar €600,000 jiġifieri 53% ‘il fuq mill-contracted amount u fuq improvements f’Sant’Antnin Waste Treatment Plant kien hemm varjazzjonijiet ta’ madwar €6 miljun, jiġifieri 23% ‘il fuq mill-contracted amount. Inti għedtilna li Wasteserv, minn dak iż-żmien ‘il hawn għamlet proġetti oħra, jiġifieri tajjeb infakkrek li minn dak iż-żmien ‘l hawn tlestew proġetti li, sfortunatament, sal-2013 taħt ir-responsabilità politika tiegħek ma kenux tlestew, pereżempju, tal-Kus u Malta North, li tlestew wara l-2013. Nixtieq il-kummenti tiegħek fejn jidħlu dawn il-varjazzjonijiet  u kif tista’ tiġġustifika li ftit ilu għedtilna li l-passatur kien b’toqob dojoq, meta  qed naraw li l-passatur kellu toqob ferm aktar wiesa’ minn hekk. Jekk żdiedu l-impjanti wara l-2013, kif tippretendi li ma jiżdidux il-ħaddiema? 

IL-PERIT GEORGE PULLICINO: Mela ħalli nibdew il-mistoqsijiet waħda waħda. Rigward Marsascala Family Park irrid infakkar li dan huwa mibni fuq miżbla, liema miżbla – u ma rridx inkun politiku – ġiet ikkreata fis-snin 70. 

ONOR. ALEX MUSCAT: Kien hemm żmien fejn kellu jagħlaq dak l-impjant għax ma kienx safe u għamel ammont ta’ xhur magħluq. 

IL-PERIT GEORGE PULLICINO: Imma fil-fatt tant kien safe li xi ħadd kellu jibla’ kulma kien qal għax ir-recorded measures tal-livelli ta’ gassijiet tant kienu baxxi li wara ftit infetaħ għax ma kienx ġustifikat li ngħalaq. 

ONOR. CLAYTON BARTOLO: Perit Pullicino, nistgħu nitkellmu fuq il-family park ta’ Marsascala? 

IL-PERIT GEORGE PULLICINO: Il-volumi tal-gassijiet kienu baxxi, u aktar  kien każ ta’ xi ħadd li għaġġel biex mingħalih jagħmel a political statement. Meta jien ħriġt il-figuri ta’ x’kienu l-livelli ta’ gassijiet, xi ħadd, u mhux jien, għamel U-turn! Marsascala Family Park inbena fuq miżbla. 

ONOR. ROBERT ABLEA: Għid lin-nies ta’ Wied il-Għajn għall-irwejjaħ li kien ikun hemm apparti l-livelli ta’ gassijiet! 

IL-PERIT GEORGE PULLICINO: Naħseb l-aktar li belgħu gass in-nies kien meta, sfortunatament, inħaraq l-impjant fit-23 ta’ Mejju. Dakinhar, in-nies ta’ Marsascala u tal-inħawi, għal sigħat twal spiċċaw jibilgħu gassijiet tossiċi. Marsascala Family Park inbena fuq miżbla, u kif jaf kulħadd, meta tagħmel kwalunkwe żvilupp fuq miżbla ma tafx x’se ssib, minkejja… 

ONOR. CLAYTON BARTOLO: Jekk tippermettili se nwaqqfek ftit ħalli ngħidlek għalfejn. Fir-rapport jingħad li “The main audit concern of the contract was for the supply and maintenance of play equipment.”  Mela x’għandu x’jaqsam li huwa mibni fuq miżbla? Hawnhekk qed jingħad li fuq il-play equipment qamu l-problemi. Jiddispjaċini ngħidlek, imma l-argument ma jreġix. 

IL-PERIT GEORGE PULLICINO: Għax milli niftakar jien, oriġinarjament kien se jkun hemm… 

ONOR. CLAYTON BARTOLO: Jiġifieri l-problema tal-varjazzjonijiet qamu mhux għax il-park inbena fuq miżbla, imma minħabba l-play equipment. 

IL-PERIT GEORGE PULLICINO: Kien hemm il-varjazzjonijiet minħabba li l-park inbena fuq miżbla għax l-ammont ta’ pedamenti li kellhom isiru kellhom jinbidlu. L-ammont ta’ play equipment kien inbidel, imma dak mhuwiex xi ħaġa li ma tistax tikkwantifikaha; jekk xejn it-tfal gawdew minn aktar play equipment. Nirrepeti li l-varjazzjonijiet li kien hemm fl-impjant ta’ Sant’Antnin… 

ONOR. CLAYTON BARTOLO: Kienu ta’ €6 miljun. 

IL-PERIT GEORGE PULLICINO: Imma rrid infakkar li l-kontijiet ġew ċertifikati min-naħa tal-Kummissjoni Ewropea. Kull meta nitkellmu fuq proġetti ffinanzjati mill-Unjoni Ewropea rridu niftakru li dawn ikunu għaddew minn żewġ għeriebel, l-ewwel jgħaddi mill-għarbiel nazzjonali, imbagħad jgħaddi mill-għarbiel tal-Kummissjoni Ewropea. 

ONOR. CLAYTON BARTOLO: Qed insemmilek dan il-punt għall-fatt li hawnhekk kellna min staqsa – u inti se tgħidli li m’għandekx x’taqsam – dwar l-ammont ta’ ħaddiema li daħlu, imma mbagħad ma ngħad xejn fuq is-€6 miljun varjazzjoni f’kuntratt. Apparti minn hekk, fir-rapport tal-Awditur Ġenerali jingħad li “Most noteable were instances where the contract was awarded to a non-compliant bidder, the award of a contract despite ambiguity in tender instructions, a lack of adherence to the stipulated evaluation criteria and a case where an applicant had to lodge three appeals with respect to the contract”. Imbagħad tiġi inti hawnhekk, u taħt ġurament tgħidilna li l-passatur kellu toqob dojoq! 

IL-PERIT GEORGE PULLICINO: Jien tkellimt bl-aktar mod ċar fuq is-suġġett li qiegħed għad-diskussjoni quddiem dan il-Kumitat, ċioè fuq l-ammont ta’ ħaddiema, li għalija, hemm differenza qawwija. Diġà spjegajt li fl-aħħar sena… 

ONOR. CLAYTON BARTOLO: U fuq dawn l-affarijiet m’għandek xejn x’tikkummenta!? Dan ir-rapport ma kienx ġie diskuss mill-PAC ta’ dak iż-żmien. 

IL-PERIT GEORGE PULLICINO: Jien ġejt ippreparat fuq is-suġġett li hemm fuq l-aġenda ta’ dan il-Kumitat. 

ONOR. CLAYTON BARTOLO: Sur President, meta kien hawn mistoqsijiet min-naħa tal-Membri tal-Oppożizzjoni fuq affarijiet oħra… 

IL-PERIT GEORGE PULLICINO: Jien ma ġejtx ippreparat fuq il-punti li qed issemmi inti, u m’għandi l-ebda diffikultà li niddiskuti dan fi kwalunkwe seduta oħra  li dan il-Kumitat jiddeċiedi. 

IĊ-CHAIRPERSON: Għall-korrettezza, illum m’aħniex qegħdin niddiskutu r-rapport tal-Awditur Ġenerali. 

ONOR. ROBERT ABELA:  Perit Pullicino, sa liema perjodu domt issegwi l-operat ta’ Wasteserv? 

IL-PERIT GEORGE PULLICINO: Sal-perjodu li kont jien Ministru. 

ONOR. ROBERT ABELA: Jiġifieri sal-2013. 

IL-PERIT GEORGE PULLICINO: Ġieli tkellimt, sakemm kont għadni fil-Parlament, minkejja li kont fl-oppożizzjoni, fuq l-istat ta’ Wasteserv. Pereżempju jien ma nistax nifhem fejn marru dawn il-ħaddiema li ġew ingaġġati.  Intom, bħali tistgħu tmorru sas-CA sites u taraw l-iffullar… 

ONOR. ROBERT ABELA: Segwejtha x-xhieda li ta s-Sur Tonio Montebello, is-CEO ta’ Wasteserv? 

IL-PERIT GEORGE PULLICINO: Iva. 

ONOR. ROBERT ABELA: Fix-xhieda tiegħu – jidhirli li l-Oppożizzjoni sejħitlu għal ħames seduti – spjega għal darba wara l-oħra fejn jinsabu dawn il-ħaddiema, x’xogħlijiet ingħataw biex jagħmlu, fosthom it-tindif tal-widien, u għamel elenku ta’ xogħlijiet; nistgħu nġibu t-transcripts u narawhom.  U inti tibqa’ tgħid li dawn il-ħaddiema qishom qegħdin fl-arja, ma jeżistux? 

ONOR. ALEX MUSCAT: Qed jgħid li mhuma qed jagħmlu xejn! 

IL-PERIT GEORGE PULLICINO: Onor. Abela, Wasteserv hija aġenzija biex timmaniġġja l-iskart, mhijiex aġenzija biex tiġbor l-iskart. 

ONOR. ROBERT ABELA: Inti qrajthom il-memorandum and articles of association (M&AA) ta’ Wasteserv? 

IL-PERIT GEORGE PULLICINO: Sakemm kont jien Ministru, għall-ġbir tal-iskart mill-kampanja kien hemm il-Park Unit. Ma nistax nifhem għalfejn minflok ma sar ingaġġ mal-park unit sar ingaġġ ma’ Wasteserv.  Sakemm xi ħadd... 

ONOR. ROBERT ABELA: Kien meħtieġ l-ingaġġ? 

IL-PERIT GEORGE PULLICINO: ...ma ddeċidiex li l-vejikolu ta’ Wasteserv huwa aktar faċli u flessibbli biex iddaħħal lin-nies; iddaħħalhom permezz tal-kuntrattur, imbagħad dawk titrasferixxihom biex jagħmlu xogħol li Wasteserv qatt ma kienet ġiet imwielda biex tagħmel. 

ONOR. ALEX MUSCAT: Perit Pullicino, jiġifieri inti qed tgħid li trasferiment ta’ ħaddiema minn Wasteserv biex inaddfu l-widien, le, imma biex jiġu xufiera miegħek waqt il-kampanja elettorali, iva. Hawnhekk hawn emails li juru li ċ-chief of staff tiegħek kien talab għal tnejn min-nies biex jiġu xufiera miegħek.  Jiġifieri għal hekk, iva, imma biex inaddfu l-widien, le? Hekk qed tgħid? 

IL-PERIT GEORGE PULLICINO: Onor. Muscat, l-ewwel nett qed nitkellmu fuq persuna waħda. Jien ma nafx x’inhi s-sitwazzjoni llum, però fi żmienna kull ministru kien intitolat għal żewġ xufiera, u jien kelli xuffier li kien ma jiflaħx għax kien ġie operat f’idejh... 

ONOR. ALEX MUSCAT: Kollox sew, però dak għalik huwa ġustifikat... 

IL-PERIT GEORGE PULLICINO: Agħtini ċans nirrispondi! 

ONOR. ALEX MUSCAT: Din risposta sempliċi! 

IL-PERIT GEORGE PULLICINO: Dażgur risposta sempliċi; jien ma ġibtx persuna. Il-persuna ġiet miegħi temporanjament; kelli kull dritt nagħżel persuna ta’ fiduċja biex tiġi temporanjament miegħi. 

ONOR. ALEX MUSCAT: U int qed tgħid li kien ġustifikat. 

IL-PERIT GEORGE PULLICINO: Tant kien temporanju li meta reġa’ daħal lura għax-xogħol ix-xufier l-ieħor, reġa’ mar lura fejn kien. 

ONOR. ALEX MUSCAT: Imma dan kien ġustifikat? 

ONOR. JULIA FARRUGIA PORTELLI: U ppruvajt iġġibu tal-post.  Hux hekk? 

IL-PERIT GEORGE PULLICINO: Le, ma ppruvajtx inġibu tal-post, u mill-informazzjoni li għandi… 

ONOR. JULIA FARRUGIA PORTELLI: Jekk mhux inti, ħaddieħor. 

IL-PERIT GEORGE PULLICINO: Onor. Farrugia Portelli, qatt ma kien ġie tal-post. La jien u lanqas il-Gvern tiegħi, sakemm kont nifforma parti minnu, qatt m’għamilna statement politiku fejn għedna li dawk il-ħaddiema li huma mal-kuntrattur se jiġu tal-post. Kien ħaddieħor li għamel dik il-wegħda.  Fi żmienna, minkejja li saru żewġ industrial actions mill-UĦM, għax riedet li l-ħaddiema tal-kuntrattur jiġu tal-post... 

ONOR. JULIA FARRUGIA PORTELLI: Imma lil dan ix-xuffier partikolari ppruvajtu ġġibuh tal-post. 

IL-PERIT GEORGE PULLICINO: Għandek żball. 

ONOR. JULIA FARRUGIA PORTELLI: Xi ħadd fis-segretarjat tiegħek talab. 

IL-PERIT GEORGE PULLICINO: Jekk kien hemm it-talba biex dan il-bniedem jiġi tal-post ma’ Wasteserv… 

ONOR. JULIA FARRUGIA PORTELLI: Jiġifieri t-talba saret minn wara dahrek? 

IL-PERIT GEORGE PULLICINO: Nista’ ngħid illi kieku xi ħadd ġie jistaqsini biex issir it-talba, kont nikkonsenti. 

ONOR. ALEX MUSCAT: Però r-riga tiegħek hija li bniedem jiġi xufier miegħek huwa aċċettabbli, imma li persuna minn Wasteserv tmur tnaddaf il-widien mhijiex aċċettabbli. 

ONOR. CLAYTON BARTOLO: Minkejja li huwa in line mal-M&AA tal-kumpanija. 

IL-PERIT GEORGE PULLICINO: Onor. Muscat, id-differenza hija li filwaqt li wieħed huwa eċċezzjoni li stajt nagħmel kif seta’ jagħmel kwalunkwe ministru, li jsejjaħ għal persuna minn entità jew dipartiment tal-Gvern biex tmur miegħu bħala xufier...  Jien qatt ma kont dispost li mijiet ta’ ħaddiema ngaġġati fuq il-kotba ta’ Wasteserv imorru jagħmlu xogħol li għalih ma ġietx imwielda Wasteserv. Dik hi d-differenza. 

ONOR. ALEX MUSCAT: Jien naħseb li qed tipprova tiġġustifika żelqa li ħadt hawnhekk quddiemna! 

IL-PERIT GEORGE PULLICINO: Żelqa!? Nassigurak li fi żmieni l-Park Unit għamel xogħol tajjeb; kien l-aktar żmien li fih qatt infetħu spazji pubbliċi għall-poplu Malti biex igawdi. 

ONOR. ROBERT ABELA: Taħt min jaqa’ l-Park Unit? 

IL-PERIT GEORGE PULLICINO: Taħti wkoll, u nista’ ngħidlek li qatt ma daħħalt ħaddiema through Wasteserv biex imorru mal-Park Unit. 

ONOR. ROBERT ABELA: Jien qed nifhem li dan il-plejtu li qed tagħmel illum huwa għax kien hemm grupp ta’ ħaddiema li kien bżonnjuż għal Wasteserv u grupp ta’ ħaddiema li kien bżonnjuż għall-Parks, Afforestation and Countryside Restoration (PARKS) Directorate, u mhux għax ma kenux bżonnjużi jew għax ma kenux meħtieġa, imma għax daħlu kollha ma’ Wasteserv u ma tqassmux parti ma’ Wasteserv u parti mal-PARKS.  Skont inti saret irregolarità. Dak hu l-argument tiegħek? 

IL-PERIT GEORGE PULLICINO: Onor. Abela, inti taf bħali li l-Park Unit huwa parti mis-Servizz Pubbliku u biex persuna tidħol mal-Park Unit irid ikun hemm sejħa mill-Public Service Commission (PSC). Dik hi d-differenza. 

ONOR. ROBERT ABELA: Jiġifieri dak hu l-argument tiegħek. 

IL-PERIT GEORGE PULLICINO: Jien nispera li ma ntużax il-vejikolu ta’ Wasteserv biex indaħħlu nies ta’ malajr permezz tal-kuntrattur ma’ din l-entità imbagħad naqbdu n-nies u nibagħtuhom jagħmlu xogħol f’entitajiet oħrajn u allura nkunu għamilna shortcut.  Dik it-tip ta’ shortcut naħseb li ma saritx tajjeb. 

ONOR. ROBERT ABELA: Kienet in line mar-regolamenti ta’ Wasteserv? Dak li sar kien in line mal-M&AA ta’ Wasteserv? Rajthom inti? 

IL-PERIT GEORGE PULLICINO: Bir-rispett kollu, imma l-M&AA ta’ Wasteserv tista’ ġġebbidhom bħaċ-chewing gum għax kollox huwa waste management! 

ONOR. ROBERT ABELA: Jiġifieri qed tgħid li iva, kien in line mal-M&AA. 

IL-PERIT GEORGE PULLICINO: Le, ma kienx. Fl-opinjoni tiegħi kien... 

ONOR. ROBERT ABELA: Għidli fejn ma kienx in line. 

IL-PERIT GEORGE PULLICINO: Xi ħadd ġebbed il-frażi “waste management” b’tali mod li minflok bagħat lill-ħaddiema jirriċiklaw l-iskart, bagħathom jiġbru l-iskart. 

ONOR. ALEX MUSCAT: U dak mhuwiex waste management? 
IL-PERIT GEORGE PULLICINO:  Le, mhuwiex waste management.

ONOR. ROBERT ABELA: Fil-każ naqralek l-M&AA. 

ONOR. ALEX MUSCAT: Jiġifieri huwa ħażin li għandna ħaddiema li qed inaddfu l-widien? 

IL-PERIT GEORGE PULLICINO: Nista’ nagħmel mistoqsija? 

ONOR. JULIA FARRUGIA PORTELLI: Int qiegħed hawn biex twieġeb il-mistoqsijiet mhux biex tagħmilhom! 

IL-PERIT GEORGE PULLICINO: Jien nirrispondihom qiegħed. (Interruzzjonijiet) Onor. Muscat, jekk kien hemm il-ħtieġa – u jien ma niċħadx li kien hemm ħtieġa – li jiġu ngaġġati ħaddiema biex inaddfu l-widien, allura għalfejn ma ġewx ingaġġati permezz tal-Park Unit ħalli b’hekk Tizju u Peppi kien ikollhom ċans, permezz ta’ sejħa tal-PSC, jidħlu jaħdmu mal-Park Unit? 

ONOR. JULIA FARRUGIA PORTELLI: Għax forsi int m’għadekx il-ministru responsabbli u hemm xi ħaddieħor li qiegħed jieħu d-deċiżjonijiet!? 

IL-PERIT GEORGE PULLICINO: Peress li l-Ministru seta’ faċilment jiddeċiedi… 

ONOR. JULIA FARRUGIA PORTELLI: Perit Pullicino, huwa tiġbid bħaċ-chewing gum ukoll li jkun hemm lista ta’ ħaddiema li jkunu se jagħmlu interview u intom tindaħlu min jintgħażel u min jingħata mbuttatura? 

IL-PERIT GEORGE PULLICINO: Le, mhu veru xejn. 

ONOR. JULIA FARRUGIA PORTELLI: Chewing gum ukoll dan? 

IL-PERIT GEORGE PULLICINO: Hemmhekk konna qed ngħidu biss li dawk huma persuni li se jagħmlu l-interview. 

ONOR. JULIA FARRUGIA PORTELLI: Jiġifieri għalik normali li Wasteserv… 
IL-PERIT GEORGE PULLICINO: Onor. Farrugia Portelli, aqra l-email sew u tara li din qed tgħid li dawk in-nies se jagħmlu l-interview. 

ONOR. JULIA FARRUGIA PORTELLI: Ippermettili ħalli ninfurmaw lill-pubbliku li mhux qed jara l-emails u li ma kellux l-opportunità li bħalek jara l-file qabel tagħti x-xhieda tiegħek. L-ewwel nett, tiftakar x’kienet il-kariga ta’ ċerta Christine Borg, impjegata ta’ Wasteserv? 

IL-PERIT GEORGE PULLICINO: Safejn naf jien kienet taħdem fil-human resources. 

ONOR. JULIA FARRUGIA PORTELLI: U għalik normali li mill-human resources, lilek bħala l-Ministru konċernat, through l-kap tas-segretarjat tiegħek, jagħtukom informazzjoni minn qabel tan-nies li se jagħmlu l-interview bħala waste sorters u tgħidilkom ukoll, in bold biex żgur ma jaħarbux l-ismijiet, “the below three were already in our lists”?  Semmietlek lil xi ħadd Scicluna, lil xi ħadd Darmanin u lil xi ħadd Brincat.  Imbagħad aktar ‘l isfel qaltlek “These were forwarded by your goodselves”, u tatek lista ta’ ismijiet li tinkludi lil xi ħadd Mamo, Carabott, Calleja, Ellul, Cumbo, Zarb, Spiteri, Cutajar, Deguara, Pulis, Camilleri, u l-lista tibqa’ għaddejja. Normali għalik dan? 

IL-PERIT GEORGE PULLICINO: Normalissimu, u ngħidlek għalfejn. 

ONOR. JULIA FARRUGIA PORTELLI: Normali għalik. 

IL-PERIT GEORGE PULLICINO: Dażgur! 

ONOR. JULIA FARRUGIA PORTELLI: Anke li tajtha l-lista inti. 

ONOR. ALEX MUSCAT: Tibgħathomlok biex tapprovahom inti? 

IL-PERIT GEORGE PULLICINO: Assolutament le. 

ONOR. ALEX MUSCAT: Jiġifieri għall-informazzjoni biss kienet tibgħathomlok mhux biex tapprovahom. 

IL-PERIT GEORGE PULLICINO: Kien ikun nuqqas kieku jiġi Mr “X” għandi jew għand persuna fis-segretarjat tiegħi u jgħid li jixtieq jidħol f’Wasteserv. Taħseb li hu nuqqas li sempliċement iċċempel lil Mr “X” wara u tgħidlu li int infurmat li għandu interview fit-tali ġurnata? Hemm xi abbuż f’dak?  L-informazzjoni li għandi llum, bħala ċittadin mhux bħala Membru Parlamentari, hija li ġieli jsiru telefonati minn Ministeri anke meta ma tkunx ċempilt inti. Tant hemm customer care proattiv illum...

ONOR. JULIA FARRUGIA PORTELLI: Sur Pullicino, l-email kompliet billi tatek isem ta’ persuna oħra li għaddejtuha intom u qaltlek “dan għamilnilu l-interview u beda llum”. Dik hi l-istrateġija li kellkom! 

IL-PERIT GEORGE PULLICINO: X’hemm ħażin? 

ONOR. JULIA FARRUGIA PORTELLI: X’hemm ħażin!? 

ONOR. ALEX MUSCAT: Staqsi lill-Oppożizzjoni x’hemm ħażin! 

ONOR. JULIA FARRUGIA PORTELLI: Sur Pullicino, inti taħt ġurament qed tgħidilna li dawn biss applikaw jew urew interess minn Malta kollha biex jidħlu jaħdmu u jingħataw opportunità jaqilgħu l-għajxien tagħhom f’Wasterserv? Dawn biss applikaw? Tista’ tispjegali kif dawn intgħażlu u l-oħrajn le? 

IL-PERIT GEORGE PULLICINO: Min qallek li dawk intgħażlu? L-email tgħidlek li ntgħażlu... 

ONOR. JULIA FARRUGIA PORTELLI: Għandek waħda minnhom tgħidlek li diġà...

IL-PERIT GEORGE PULLICINO: ...jew sempliċement tgħid li dawk il-persuni li għaddejna l-ismijiet fit-“tali” ġurnata se jkollhom l-interview? L-inqas li tista’ tagħmel huwa li l-persuna li tkun ikkuntattjatek iċċemplilha lura u tgħidilha li se jkollha l-interview! 

ONOR. ALEX MUSCAT: Imma dawn kienu jibagħtuhomlok b’kumbinazzjoni? 

IL-PERIT GEORGE PULLICINO:  Dawn għal waste sorters marru jagħmlu interview, jiġifieri mhux qabdu u daħluhom. 
ONOR. ALEX MUSCAT: Ara jekk aħniex qegħdin nifhmu sewwa.  Jiġifieri minn din l-email li għandna hawnhekk – u aħna ma nafux jekk hemmx ħafna aktar emails – ried jinġieb għall-attenzjoni tal-Ministru min huma l-persuni  li se jagħmlu l-interview bl-isem u l-kunjom u bin-numru tal-karta tal-identità. Ma taħsibx li wieħed se jissuspetta għalfejn ministru kellu jkun ikkupjat min se jagħmel l-interview? Il-konklużjoni loġika hija li bħal donnu wieħed qed jistenna xi forma ta’ barka mill-Ministeru. 

IL-PERIT GEORGE PULLICINO: Nassigurak li le. 

ONOR. ALEX MUSCAT: Jiġifieri kienu jibagħtuhom for information purposes. 

IL-PERIT GEORGE PULLICINO: Iva. Kultant il-politiċi jkunu proattivi ħafna, naħseb l-inqas li jista’ jsir huwa li persuna li tkun ikkuntattjatek terġa’ tinfurmaha lura bit-talba li tkun għamlet u tgħidilha li dakinhar għandha l-interview. 

ONOR. JULIA FARRUGIA PORTELLI: Proattivi ħafna bħal meta ppruvajtu tagħmlu miżbla fejn Ħaġar Qim u l-Imnajdra!  Proattivi kontu hemmhekk! 

IL-PERIT GEORGE PULLICINO: Onor. Farrugia Portelli, mingħajr ma nkun speċifiku – u m’għandix għalfejn inkun speċifiku – ngħid li llum isiru ħafna telefonati minn ministeri fejn lil dak li jkun jgħidulu li qegħdin iċemplulu biex jaraw jekk għandux bżonn xi ħaġa. Naħseb li proattiv aktar minn hekk diffiċli li tkun. Aħna konna ħarira inqas proattivi mill-attività tal-Gvern tal-lum! 

ONOR. JULIA FARRUGIA PORTELLI: Ippruvajtu tkissru Ministru għax saru telefonati simili!  Issa qed nisimgħu mingħandek li din hija tajba! 

ONOR. ROBERT ABELA: Meta kont qed nagħmillek il-mistoqsija dwar ħaddiema ta’ Wasteserv dħalt fil-kwestjoni tal-ħaddiema tal-PARKS u għedtli li l-iskop ta’ Wasteserv qatt ma kien il-ġbir tal-iskart u għedt li l-M&AA iġġebbed bħaċ-chewing gum – biex nuża l-kelma tiegħek – u li skont inti, Wasteserv qatt ma kienet twaqqfet biex jinġabar l-iskart. Ħa naqralek mill-M&AA li huwa l-istess M&AA ta’ żmienek. 

“The objects for which the company is established are to organise, manage, and operate integrated systems for waste management including integrated systems for minimisation, collection, transport, sorting, reuse, utilisation, recycling, treatment and disposal of solid waste.”. 

Mela allura l-M&AA, kuntrarjament għal dak li xhedt inti, jispeċifika b’mod ċar li l-ġbir tal-iskart taqa’ fil-funzjonijiet ta’ Wasteserv, u allura dak li għedt inti mhuwiex korrett u huwa merut mill-M&AA. Xi tgħid issa dwar dan? Tibqa’ ssostni li xi ħadd ġebbed l-M&AA bħaċ-chewing gum wara li qrajtlek din il-klawsola? 

IL-PERIT GEORGE PULLICINO: Iva, u ngħidlek għalfejn. Peress li jien kont il-Ministru responsabbli wkoll minn entità oħra li għadha teżisti sal-lum fi ħdan il-Gvern...  L-ewwel semmejna l-Park Unit.  Inti taf bħali li l-Gvern għandu fi ħdanu l-Cleansing Services Division (CSD), u taħtha hemm mijiet ta’ nies, hemm direttur, hemm assistent direttur u diviżjoni sħiħa, u huwa xogħol dik id-diviżjoni li tmur tiġbor l-iskart. Ħalli nispjegalek xi tfisser il-kelma “collection” li hemm fl-M&AA. Il-collection kif mifhum f’dak l-M&AA… 

ONOR. ROBERT ABELA: Kif tifhmu int. 

IL-PERIT GEORGE PULLICINO: Le, kif inhu mifhum, u ngħidlek għalfejn. Dik hija għal jekk għandek, pereżempju, dipartimenti tal-Gvern li qed jisseparaw l-iskart u tmur tiġbor il-borża l-griża. The collection mhux li tmur tiġbor l-iskart minn mal-art, dak tagħmlu s-CSD. 

ONOR. ROBERT ABELA: Dik l-interpretazzjoni li qed tagħti int. 

IL-PERIT GEORGE PULLICINO: Jien ma kontx l-uniku Ministru responsabbli minn Wasteserv. Qabli kien hemm l-Onor. Zammit Dimech u l-Onor. Ninu Zammit, u warajja kien hemm l-Onor. Leo Brincat.  Sakemm kien hemm l-Onor. Brincat jien bl-ebda mod ma naf li qatt iddaħħlu ħaddiema ma’ Wasteserv biex imorru jiġbru l-iskart; l-iskart kien imur jinġabar mill-ħaddiema tas-CSD, u l-Park Unit kien jintuża biex jitkabbru l-parks u biex isiru l-ġonna. Naħseb li din kienet storja ta’ darba kif xi ħadd, b’mod intelliġenti, ra kif juża dan il-vejikolu biex idaħħal lin-nies ta’ malajr qabel l-elezzjoni.  Minkejja li l-impjant ta’ Sant’Antnin kien spiċċa u allura kien hemm ħaddiema żejda, ġew ingaġġati 134 persuna. 

ONOR. ROBERT ABELA: Aktar qabel għedtilna li ma bqajtx issegwi l-operat ta’ Wasteserv, u hawnhekk kellna s-CEO, li jsegwi l-operat ta’ Wasteserv kull minuta waqt il-ħinijiet tax-xogħol tiegħu, li baqa’ jinsisti li l-ingaġġ kien marbut mal-ħteġijiet tal-operat.  U tibqa’ tinsisti fuq din il-pożizzjoni tiegħek li ma kienx hemm bżonn ta’ ħaddiema? 

IL-PERIT GEORGE PULLICINO: Jien nerġa’ ngħid li kien assolutament żbaljat jekk ġew ingaġġati ħaddiema biex imorru jiġbru l-iskart, aktar u aktar li ġew ingaġġati 134 persuna fl-aħħar perjodu meta kien diġà… 

ONOR. ROBERT ABELA: Xtara s-servizz mhux ingaġġa. 

IL-PERIT GEORGE PULLICINO: Kollox sew, xtara s-servizz. Nirrepeti, jien għedt li wara t-23 ta’ Mejju… 

ONOR. ROBERT ABELA: Fil-bidu inti ddefendejtha din is-sistema. 

IL-PERIT GEORGE PULLICINO: Dażgur li ddefendejtha! 

ONOR. ALEX MUSCAT:  Mela x’inhi l-problema?

IL-PERIT GEORGE PULLICINO:  Wara t-23 ta’ Mejju, jiġifieri wara li l-impjant ta’ Sant’Antnin inħaraq, u allura kellek nies li ma kellhomx post fejn imorru jagħmlu xogħolhom, żgur ma jiġux ingaġġati… 

ONOR. ROBERT ABELA: Taf li l-ħruq ġab ħteġijiet ġodda? Is-Sur Tonio Montebello spjega li kien hemm xogħol ġdid li ried isir. 

IL-PERIT GEORGE PULLICINO: Safejn naf jien, it-tinda fl-impjant ta’ Sant’Antnin baqgħet magħluqa u ma seta’ jsir l-ebda xogħol fiha. Onor. Abela, il-kwestjoni kollha hija li minkejja t-tiġbid, fl-aħħar sena, fil-perjodu tal-elezzjoni, l-ammont ta’ nies ingaġġati ma’  Wasteserv jew kuntrattati mal-kuntrattur naqqsu b’4%... 

ONOR. ROBERT ABELA: Kif naqas ix-xogħol fil-pajjiż kollu. 

IL-PERIT GEORGE PULLICINO: ...filwaqt li wara li nħaraq l-impjant ta’ Sant’Antnin l-ammont ta’ nies żdiedu bi 30%. 

ONOR. ROBERT ABELA: Kif żdied ix-xogħol fil-pajjiż kollu mill-2013  sal-2017. 

IL-PERIT GEORGE PULLICINO: Jien ma ġejtx hawnhekk biex ngħaddi ġudizzju, imma biex nirrispondi għall-mistoqsijiet. 

ONOR. ROBERT ABELA: Jien qed ngħid li t-trend f’Wasteserv irriflettiet it-trend fil-pajjiż b’mod ġenerali. Kont inkun sorpriż kieku kien differenti. 

IL-PERIT GEORGE PULLICINO: Onor. Abela, l-impjanti tan-North u tal-Kus kienu tlestew ferm qabel ma skatta l-proċess tal-elezzjoni u allura jekk qatt kellhom jiġu ngaġġati nies kellhom ikunu ngaġġati qabel u mhux jiġu ngaġġati fl-aħħar mument meta l-impjanti kienu diġà hemmhekk! 

ONOR. ROBERT ABELA: Naqblu li dawk l-impjegati żżammew? 

IĊ-CHAIRPERSON: Jekk jogħġobkom, wieħed wieħed. 

ONOR. JULIA FARRUGIA PORTELLI: Qrajtha dik l-email tal-kap tas-segretarjat tiegħek fejn qal li se jdejjaqhom kull siegħa fuq ċerti każijiet? 

IL-PERIT GEORGE PULLICINO: Iva, u sewwa għamel. Jiġifieri aħna qed ngħidu li l-ministri għandhom jintefgħu f’ministeru, nagħlqulhom il-bieb u naqilgħulhom it-telefon? 

ONOR. CLAYTON BARTOLO: Aħna mhux hekk qed ngħidu. 

IL-PERIT GEORGE PULLICINO: Li għamel is-Sur Bezzina kien dovut jagħmlu, u ċioè li kien hemm persuna li rebħet tender, kellha tieħu ammont qawwi ta’ flus għal servizz li kienet diġà tat u s-Sur Bezzina kiteb u qal li din il-persuna li rebħet tender għandha tieħu mingħandhom ħafna flus. 

ONOR. ALEX MUSCAT: Flus kbar qal. 

IL-PERIT GEORGE PULLICINO: Iva flus kbar li kienu dovuti. 

ONOR. ALEX MUSCAT:  Qal hu!

IL-PERIT GEORGE PULLICINO:  Qalilhom biex jaraw li dan jitħallas. Dak huwa x-xogħol tal-politiku. 

ONOR. CLAYTON BARTOLO: Ried jaqdih qabel l-elezzjoni! 

IL-PERIT GEORGE PULLICINO: Imma ma tħallasx aktar minn kemm suppost. Sakemm jien kont Membru ta’ din il-Kamra tkellimt fuq każijiet fejn xi ħadd kellu jitħallas €600,000 u spiċċa tħallas €1 miljun. 

ONOR. ALEX MUSCAT: Perit Pullicino, hawnhekk qegħdin nitkellmu fuq suġġett li talbet l-Oppożizzjoni, u l-allegazzjoni hija li b’xi mod Wasteserv ingaġġat aktar nies milli hemm bżonn; dak finalment huwa l-messaġġ.  Issa hawnhekk ġie kemm il-Ministru kif ukoll is-CEO jgħidu u juru bil-fatti li dan mhuwiex il-każ. Hawn ukoll iswed fuq l-abjad li fl-2011 Vince Magri, li dak iż-żmien kien CEO ta’ Wasteserv, kiteb liċ-chief of staff tiegħek fejn qallu “Ray, it is not recommended that we keep adding staff that we cannot support”. Jiġifieri hawnhekk qed jgħidlu b’mod ċar li ma setgħux jibqgħu jimpjegaw nies li ma kellhomx bżonn.  Jiġifieri l-kritika li saret mhijiex ġustifikata hawnhekk ġiet risposta li wara l-2013 in-nies kollha li daħlu kien hemm bżonnhom, mentri s-CEO ta’ Wasteserv, fl-2011 meta inti kont Ministru responsabbli, kiteb lil Ray Bezzina, li ġie jixhed hawnhekk ukoll, u qallu biex ma jibqax jibgħatlu nies għax ma kellux bżonnhom! 

IL-PERIT GEORGE PULLICINO: U bqajna nżommu ma’ dik il-pożizzjoni, u ċioè li ma jiġux ingaġġati nies anke jekk kien hemm it-talbiet. Naħseb – għalkemm jien m’iniex qiegħed hawnhekk biex nitkellem għall-Oppożizzjoni – li oġġezzjoni tal-Oppożizzjoni ma kenitx għax iddaħħlu n-nies biss bħala kwantità imma għax iddaħħlu numru kbir ta’ nies, f’perjodu qasir, eżatt qabel l-elezzjoni. 
ONOR. ALEX MUSCAT:  Li skont huma ma kienx hemm bżonnhom. 

IL-PERIT GEORGE PULLICINO: Naħseb li l-kuntest tal-argument hu, li sfortunatament jidher li prattiċi li konna qtajna f’dan il-pajjiż, xi ħadd – u m’iniex qed ngħid għall-Gvern kollu – deherlu li kellu jerġa’ jwellidhom biex ta’ malajr malajr jinqdew numru ta’ nies. Bir-riżultat elettorali li kellu l-Partit Laburista fl-aħħar elezzjoni naħseb li dan kien vejikolu li ġie mwelled għalxejn! (Interruzzjonijiet)

ONOR. ALEX MUSCAT: Perit Pullicino, l-istorja hawnhekk qiegħda bil-kontra. Hawnhekk kitiblek is-CEO iswed fejn qed jgħid li dan li ġie allegat, u ċioè li l-istaff li kien qed jiddaħħal ma kienx hemm bżonnu, sar fl-2011. F’din l-email is-CEO qed jibgħat jgħid lill-kap tas-segretarjat tiegħek li mhuwiex rakkmandabbli li nibqgħu nżidu n-nies li m’għandniex bżonn, jiġifieri hekk kien qed isir. 

IL-PERIT GEORGE PULLICINO: Le, mhux hekk kien qed isir. 

ONOR. ALEX MUSCAT: Hekk kien qed isir għax qed jgħidlu “It is not recommended that we keep adding staff that we cannot support”.  “Keep adding” jiġifieri diġà qed iżżid. 

IL-PERIT GEORGE PULLICINO: Nassigurak li mhux hekk. Jien dejjem żammejt il-pożizzjoni tal-bord li nies ingaġġati...  U ngħidlek għalfejn kelli nieħu dik id-deċiżjoni. 
ONOR. JULIA FARRUGIA PORTELLI: Jiġifieri s-CEO kien qed jigdeb? 

IL-PERIT GEORGE PULLICINO:  Is-Sur Magri kien qallu ċar u tond li jistgħu jibagħtulu listi ta’ nies bit-talbiet, imma ma kienx se jingaġġa nies għax finalment fl-aħħar tas-sena l-ammont hu ried jiġġustifikah. 

ONOR. JULIA FARRUGIA PORTELLI: Jekk qed tgħid li għamel sew is-Sur Vince Magri, għalfejn il-kap tas-segretarjat tiegħek tah ħasla u qallu “Din mhix serjetà. Turi wkoll nuqqas ta’ apprezzament għar-rwol tal-Ministru u l-Ministeru li rridu jew ma rridux f’għajnejn in-nies aħna responsabbli”?  Jiġifieri dan bagħatlu email jgħajru bin-nuqqas ta’ rispett lejk, li tajtu l-kariga. 

IL-PERIT GEORGE PULLICINO: Onor. Farrugia Portelli, dak l-argument li sar mill-kap tas-segretarjat tiegħi kien fuq każ fejn ġew ingaġġati nies bħala weigh bridge operators… 

ONOR. CLAYTON BARTOLO: Perit Pullicino, mhux hekk kienet. 

IL-PERIT GEORGE PULLICINO: Agħtini ċans inkompli! ...minkejja li Wasteserv stess kienet stabbilixxiet kriterji tal-kwalifiċi li kellu jkollhom weigh bridge operators u Wasteserv assumiet nies li ma kellhomx il-kwalifiċi li hi stess talbet li jkollhom.  Is-Sur Bezzina għamel id-dmir tiegħu – u nispera li kulħadd jagħmel l-istess, anke fi Gvernijiet oħrajn – li qal lil aġenzija li titħallas mill-fondi pubbliċi: inti għedt li n-nies li se jidħlu bħala weigh bridge operators irid ikollhom dawk il-kwalifiċi, issa tippretendix li ddaħħal weigh bridge operators b’inqas kwalifiċi. U kien qallu li jrid iwaqqaf dak il-proċess u jerġa’ joħroġ is-sejħa u jdaħħal lin-nies skont ir-rekwiżiti li kien stabbilixxa. Għamel ħażin? Kien ikun għamel ħażin kieku ħalla lil Wasteserv iddaħħal in-nies b’inqas kwalifiċi minn dak li hi stess kienet stabbilixxiet. Naħseb dak huwa x-xogħol ta’ uffiċċju politiku; taqblu miegħi li l-politiċi u l-ministri għalhekk qegħdin hemm, biex jaraw li l-fondi pubbiċi jiġu minfuqa kif suppost. Ma jfissirx li ma jsirux żbalji. 

ONOR. CLAYTON BARTOLO:  Perit Pullicino, nirriferik għall-istess thread ta’ emails li għamlet riferenza għalihom l-Onor. Julia Farrugia Portelli.  Ftit qabel dik l-email, il-kap tas-segretarjat tiegħek kien irċieva email mingħand din il-persuna li taħdem fl-HR f’Wasteserv fejn qaltlu “We require two weigh bridge operators. Do you have any eligible candidates?”. Jiġifieri l-Ministeru tiegħek kien recruitment agency? 

IL-PERIT GEORGE PULLICINO:  Inti taf bħali li jiġu nies għandek – naħseb li llum jiġu għandek ukoll – li jgħidulek li jixtiequ jaħdmu Wasteserv u jkollok ismijiet ta’ nies li tkun żammejthom.  Imma lil Wasterserv ma konniex ngħidulhom li għandna “dawn” in-nies u daqshekk; in-nies li kienu jiġu għandna kienu jidħlu mal-kumplament tan-nies li ma kenux jiġu għandna u…

ONOR. CLAYTON BARTOLO: Imma kont iżżomm lista ta’ min jiġi għandek. 
IL-PERIT GEORGE PULLICINO: Li nista’ ngħid hu li qatt ma kont ngħaddi lin-nies minn passatur ta’ min hu aħmar, min hu blu, min hu roża u min hu ċelesti. Jien qiegħed hawn taħt ġurament u ngħidlek li kien ikun hemm anke deputati u kandidati tal-Partit Laburista li ntervjenew miegħi u qaluli li hemm Mr “X” jew Mr “Y” li jixtiequ jidħlu Wasteserv, u jien kont navvanza l-ismijiet kollha, jiġu minn fejn jiġu. Ġieli kont ikkritikat pubblikament li fil-Ministeru tiegħi saru għażliet fejn ċerti Nazzjonalisti kienu jgħidu kif qed jiddaħħlu ċerti nies u ma jiddaħħlux tali oħrajn, jew kif it-tali kumpanija qed tagħti servizz... 

ONOR. CLAYTON BARTOLO: L-istess kritika ssir illum bil-maqlub. 

IL-PERIT GEORGE PULLICINO: Jien qed ngħid dan għax inti staqsejtni jekk il-Ministeru kienx qiegħed hemm biex  javvanza l-ismijiet. Il-Ministeru kien qiegħed hemm biex javvanza l-ismijiet ta’ nies li kienu jiġu għandna, imma nassigurak li għandna kienu jiġu nies minn kwalunkwe kwartieri.  Kien ikun hemm ukoll nies li jmorru direttament għand il-kuntrattur u ma kenux jiġu għandna. 

ONOR. JULIA  FARRUGIA PORTELLI: Issib problema li niċċekkjaw dawn il-listi u naraw kemm fil-verità daħħaltu minnhom? Hands on heart inti qed tgħid li dawn ma daħlux. 

IL-PERIT GEORGE PULLICINO: Ma nafx min minnhom ma daħalx. 

ONOR. JULIA FARRUGIA PORTELLI: L-ewwel għedtilna li ma jfissirx li daħlu. 

IL-PERIT GEORGE PULLICINO: Dażgur li ma jfissirx li daħlu. 

ONOR. JULIA FARRUGIA PORTELLI: Imma m’intix qed teskludiha. 

IL-PERIT GEORGE PULLICINO: X’daħal u ma daħalx minnhom ma nafx. Onor. Farrugia Portelli, jien nifhem li d-diskussjoni ta’ dan il-Kumitat hija dwar x’ammont daħal f’perjodu qasir eżatt qabel l-elezzjoni, mhux min daħal. 

ONOR. ROBERT ABELA:  U jekk kenux bżonnjużi.

IL-PERIT GEORGE PULLICINO:  Safejn naf jien dik hi l-issue mhux min daħal u min ma daħalx. 

IĊ-CHAIRPERSON: Hemm aktar mistoqsijiet?  Jien m’għandix problema li nibqgħu għaddejjin jekk hemm aktar mistoqsijiet, però qed nara li se nibdew induru. 

IL-PERIT GEORGE PULLICINO: Sur President, jimporta nagħmel argument wieħed? 

IĊ-CHAIRPERSON: Fil-qosor. 

IL-PERIT GEORGE PULLICINO:  Fl-aħħar seduta meta kien hawn is-Sur Ray Bezzina kien issemma l-Onor. Chris Said. 

ONOR. ROBERT ABELA:  Ħalli nsibu l-email. 

IL-PERIT GEORGE PULLICINO: Li xtaqt ngħid huwa li jien kelli bosta affarijiet x’naqsam mal-Onor. Chris Said meta kien Segretarju Parlamentari responsabbli mill-kunsilli lokali għax ridna nagħmlu r-rivoluzzjoni li għamilna mal-kunsilli lokali.  Jiġifieri… 

ONOR. ROBERT ABELA: Ridtu tpartu impjiegi f’Wasteserv mal-issue li l-Onor. Said jikkopera miegħek. 

IL-PERIT GEORGE PULLICINO: Le, assolutamnet. 

ONOR. ROBERT ABELA: Fhimtek ċar. Dejjem hekk fhimtha din l-email:  ejjew inżommuh in our good books billi ndaħħlulu lin-nies tiegħu. Fhimtha ċara jien dik l-email; fl-aħħar ikkonfermaha xi ħadd. 

IL-PERIT GEORGE PULLICINO: Onor. Abela, jien m’iniex ikkupjat f’dik l-email. Kieku kont ikkupjat, kont inwieġbu kif dejjem weġibtu; irid jgħinna biex nagħmlu t-tibdiliet li kellna ħtieġa nagħmlu mal-kunsilli lokali.  Sfortuntament, meta daħħalna l-borża l-griża –  niddejjaq ngħidha imma huwa fatt storiku – kien hemm ċerti kunsilli lokali mmexxijin b’maġġoranza Laburista li kienu ddeċidew li ma jikkoperawx fil-ġbir tagħha.  Aħna ridna nagħmlu bidliet fil-kuntratti tal-ġbir tal-iskart biex il-ħaddiema jibdew jilbsu suret in-nies, it-trakkijiet minflok ma jibqgħu jiġu ngaġġati mill-kunsilli lokali tliet xhur tliet xhur jibdew jingaġġawhom bħala reġjun… 

ONOR. ROBERT ABELA:   Niftakar li l-frażi kienet “we need Chris on a number of issues” u jien kont staqsejt jekk kenux issues partiġġjani, ta’ partit, u inti issa qed tgħid li dawk l-issues ma kenux ta’ partit, imma kienu ta’ Gvern, però lill-Onor. Chris Said kont se ġġibu on board billi ddaħħlulu lin-nies tiegħu jaħdmu ma’ Wasteserv. 

IL-PERIT GEORGE PULLICINO: Kull meta ddiskutejt mal-Onor. Chris Said din ir-rivoluzzjoni li ridna nġibu fil-ġbir tal-iskart tal-kunsilli lokali, l-Onor. Chris Said qatt m’għamilli kundizzjonijiet u qatt ma qalli biex indaħħallu… 

ONOR. ROBERT ABELA: Però din l-email tgħid li tridu taqduh għax kellkom bżonnu u ridtu taqduh billi ddaħħlulu lin-nies tiegħu ma’ Wasteserv. 

IL-PERIT GEORGE PULLICINO: Onor. Abela, nassigurak illi kieku l-Onor. Chris Said qatt għamilli dik il-kundizzjoni kont nuża diskors iebes. 

ONOR. ROBERT ABELA: Qed ngħidlek x’tgħid l-email. 

IL-PERIT GEORGE PULLICINO: Qajjimt is-suġġett biex nispjega x’kienet... 

IĊ-CHAIRPERSON: Ix-xhud għandna bżonnu aktar?  

ONOR. ALEX MUSCAT: Sur President, ma nafx jekk intom tħossux li għandkom tagħmlu mistoqsijiet ukoll. 

IĊ-CHAIRPERSON: Jien m’għandix. L-Onor. Grech? 

ONOR. CLAUDIO GRECH: Min-naħa tiegħi le, kien eżawrjenti.

IĊ-CHAIRPERSON: Perit Pullicino, nirringrazzjak u nitolbok tirtira mill-Kamra. 

IL-PERIT GEORGE PULLICINO: Nixtieq nirringrazzjakom talli aċċettajtu li s-seduta ssir illum minflok il-ġimgħa li għaddiet. 

IĊ-CHAIRPERSON: Grazzi. Jien qed nifhem li n-naħa tal-Gvern eżawrixxiet ix-xhieda kollha li kellha. Naturalment, is-seduta tal-lum tista’ tieqaf hawnhekk.  Nifhem li l-ġimgħa d-dieħla dan il-Kumitat ma jistax jiltaqa’ minħabba li jien se nkun imsiefer u anke minħabba li l-ġimgħa d-dieħla mhux se jkun hemm seduta fil-Plenarja.  Għalhekk naħseb li għandna naġġornaw għal data oħra li tiġi stabbilita aktar ‘il quddiem u l-item fuq l-aġenda jkun stabbilit fi stadju ulterjuri, bl-intiża ċara li l-item li jmiss ikun magħżul min-naħa tal-Gvern. Nirringrazzjakom.

Fis-6:10 p.m. il-Kumitat aġġorna. 

